
 Саугъалау

Тюбешиу Белгилеу

КъМР-ни саулукъ сакълау министри Рустам Калибатов журналистле 
бла тюбешиуде жылны ичинде тамамланнган ишлени эсеплерин бел-
гили этгенди. Сёз «Саулукъ сакълау» миллет проектни, медицинаны 
кадрла бла жалчытыуну, льготалы дарманланы, диспансеризацияны 
мадарларын кенг сингдириуню, медицинаны биринчи бёлюмюн  тын-
гылы жангыртыуну юслеринден баргъанды.

2023 жыл «Устазны бла насийхатчыны жылы» деген 
белги бла озгъанды. Аны къууанчлы халда жабылыууна 
аталгъан ингирле кёп жерледе ётгендиле. Аллай байрам 
жангы жылны аллында Черек районну Огъары Жемтала 
элини мектебинде да болгъанды. 

2 бет 4 бет

Озгъан жылны ахыр кюнлеринде Башкъортостан Республикадан 
бизге уллу къууанч хапар келгенди. Россейни Президенти Влади-
мир Путин кёп жылланы ичинде Ата журтха керти уланыча къул-
лукъ этгени, маданиятыбызны эм санатыбызны айныууна уллу 
юлюш къошуп келгени ючюн жазыучу, тилманч Мызыланы Адрай-
ны жашы Къаншаубийни Пушкинни майдалы бла саугъалагъанды.

3 бет

Жарсыу

Саулукъ сакълауда тамамланнган 
жумушланы юслеринден айтханды

Ахыры 2-чи бетдеди.

 Жолоучулукъ  Онгдуруу 
Ачылыу

Ачыкъ ниетлилик эмда 
жарыкъ халдаАдабиятха кертилик

Казбек Коков Ставрополь 
крайда аварияда ёлгенлени
юйюрлерине къайгъы сёз бергенди 

Къабарты-Малкъар Республиканы Башчысы Казбек 
Коков Ставрополь крайны Предгорный округунда 
пассажир маршрутканы къатышыуу бла ажымлы ава-
рияда ёлгенлени ахлуларына къайгъы сёз бергенди.

«Къабарты-Малкъарда жашагъанланы эмда кесими 
атымдан ёлгенлени юйюрлерине, крайны губернатору 
Владимир Владимирович Владимировха эмда Став-
рополь крайда жашагъанлагъа къайгъы сёз береме. 
Ачыгъанлагъа уа кюч-къарыу эмда теркирек аягъы 
юслерине болууну тежейме», – деп айтылады КъМР-ни 
Башчысыны бушуу сёзюнде.

Авария кюндюз «Новопавловск-Зольская-Пяти-
горск» трассада болгъанды. Машинаны жюрютген 
эм аны ичинде болгъан алты адам ёлгенди, тёртеулен 
ачыгъанды. Бусагъатда жууаплы ведомствола болум-
ну сылтауларын тинтиу бла кюрешедиле, деп айты-
лады республиканы оноучусуну пресс-службасыны 
билдириуюнде.

Жаш адамланы 
айныуларына ахшы мадарла

Россей Федерацияны Президенти Владимир 
Путинни оноуу бла  Росмолодёжьну «Жаш адам-
лагъа регион» деген проектлерини чеклеринде 
Къабарты-Малкъар Республикада кёп жумушла 
тамамлагъан жаш тёлю арала ишленедиле. Алгъа-
ракълада аллай арала Къашхатауда бла Нартанда  
ачылып, жумушларын жетишимли бардырадыла. 

Кёп болмай а Нальчикде араны ачылыуу да болгъан-
ды. Ол алгъыннгы Профсоюзланы маданият юйюню 
ючюнчю къатында орналгъанды, мекямда жангыр-
тыу ишле этилгендиле, жаш адамланы айныуларына 
керекли оборудование бла техника салгъандыла. 
Аны ачылыууна келген къонакълагъа презентацияла 
кёргюзтгендиле.  

Ара жети тюрлю бёлюмден къуралгъанды: солуу, 
оюн, конференц залла, чыгъармачылыкъ мастерской-
ла, медиа-арала да бардыла. Дагъыда экинчи этажын-
да Биринчилени Къымылдауларыны регион арасы, 
КъМР-ни Жаш тёлюню ишлери жаны министерствосу, 
«Эльбрус» корпоратив университет бла Волонтёрланы 
айнытхан ресурс ара ишлейдиле.   

Быйылдан башлап аны биринчи этажында арт-
резиденция ишин башларыкъды. Анда республикада 
эм уллу концерт зал да ачыллыкъды. Анда жаш адам-
лагъа конференцияла, кёрмючле, лекцияла, форумла 
бардырыргъа умутлудула. 

Жаш тёлюню ишлери жаны бла министр Азамат 
Люев быйыл Чегемде, Майскийде, Тырныауузда эм 
Анзорейде да аллай арала ачаргъа сюйгенлерин 
билдиргенди.

ТЕМУККУЛАНЫ Амина. 

КъМР-ни Башчысы Казбек 
Коков, жыйылгъанланы ал-
гъышлай, оза баргъан 2023 
жыл сынауладан толу болгъа-
нын, алай бизни халкъ, хар за-
мандача, аладан бет жарыкъ-
лы къутулгъанын чертгенди.

– Къабарты-Малкъарны 
халкъыны жигерлигини, иш 
кёллюлюгюню хайырындан 
республиканы социал-эко-
номикасын андан ары ай-
нытыргъа онг болгъанды. 
Экономиканы баш магъаналы 
бёлюмюнде – промышлен-
ностьда – ёсюуню энчи бел-
гилерге сюеме. Республикада 
чыгъарылгъан продукцияда  
жарашдырыучу эм женгил 

промышленностьну юлюшю 
ёсгенди,–деп белгилегенди 
регионну оноучусу.

Агропромышленность ком-
плексде ишлегенле, хар за-
мандача, бийик кёрюмдюле 
болдургъанларын айтханды 
Казбек Валерьевич. Будай 
ёсдюрюуде, тахта кёгетлени 
жарашдырыуда республика 
къыралда алчыланы санында-
ды. Къурулушда, жол мюлкде 
да иги жанына тюрлениуле 
асламдыла. Регионну оноучу-
су бютюнда жашау журтланы 
ишлетиуде жетишимлени бел-
гилегенди. 

Туризм да алгъа уллу атлам-
ла этгенин чертгенди Казбек 

Коков. «Туристле тохтарча 
жерле кёбейтиледиле, инфра-
структура проектле толтуру-
ладыла. Аны хайырындан а 
республикагъа къонакъгъа 
келгенлени саны ёсгенлей 
барады. Битеу бу жумушла   
бюджетни кеси файдаларын 
кёбейтирге онг бергендиле. 
Социал сорууланы тамам-
ларгъа, тёлеулени, бюджет 
сферада ишлегенлени хакъ-
ларын ёсдюрюрге мадарла 

къуралгъандыла», – дегенди 
КъМР-ни Башчысы.

 Казбек Коков РФ-ни Прези-
дентини башламчылыгъы бла 
къуралгъан миллет проектле 
социал сферада жарсыу-
лу сорууланы тамамларгъа 
себеплик этгенлерин айт-
ханды. Саулукъ сакълау, би-
лим бериу, культура, спорт, 

инфраструктура проектле 
жашауда бардырыладыла. 
Битеу бу затла республиканы 
халкъыны жашау болумларын 
игилендиргендиле.

– Жетишимледе Къабарты-
Малкъарны халкъыны къый-
ыны уллуду, ол санда сизни 
да. Бу залда экономиканы 
тюрлю-тюрлю бёлюмлерини 
келечилери жыйылгъандыла, 
къырал саугъалагъа тийишли 
болгъанланы арасында про-

мышленностьда, эл мюлк-
де, къурулушда, культурада, 
билим бериуде, асламлы 
информация органлада иш-
легенле бардыла, – дегенди 
республиканы башчысы.

Энчи алгъыш сёзле дин 
къуллукъчулагъа айтылгъан-
дыла. Ол кюн саугъаланнган-
ланы арасында  Шимал Осе-

тия-Аланияны, Къалмукъну, 
Дагъыстанны, Ставрополь 
крайны  муслийманларыны 
дин идараларыны башчылары 
бар эдиле.

– Сиз ёсюп келген тёлю-
ню юйретиуде, миллетле эм 
динле аралы келишиулюкню 
сакълауда магъаналы иш та-
мамлайсыз, –дегенди Казбек 
Коков, аланы алгъышлай.

Энчи аскер операциягъа 
къатышып, Ата журтубузну 

эркинлигин сакълагъан ба-
тыр жерлешлерибизге ыра-
зылыгъын да билдиргенди 
КъМР-ни Башчысы. «Респу-
бликаны битеу жамауаты да 
сизни батырлыгъыгъыз бла 
ёхтемленеди. Къысха заман-
дан Хорлам бла ата-ана юйге 
къайтырыгъызны тежейбиз», 
– деп къошханды.

2024 жылны юсюнден 
айта, регионну оноучусу анга 
ышаннгылы кёзден къарагъ-
анын, экономиканы андан 
ары айнытыргъа битеу онгла 
болгъанларын белгилегенди.

– Бизни баш борчубуз халкъ-
ны ырахматлы, къолайлы жа-
шауун жалчытыуду. Аналыкъ-
ны, сабийликни сакълаугъа, 
тамата тёлюню, ветеранланы 
излемлерин тапдырыугъа, 
энчи аскер операциягъа къа-
тышханланы бла аланы юйюр-
лерине себепликге энчи эс бу-
руллукъду, – деп сёз бергенди.

Келир жыл а РФ-ни Прези-
денти айырыллыкъды. Къол 
кётюрюу къалай бардырыл-
лыгъы  къыралыбызны келир 
кюнюне артыкъда магъаналы 
болгъанын айтханды Казбек 
Коков. Аны себепли сайлау бу-
зукъсуз, ачыкъ бардырылыр-
гъа кереклисин чертгенди.

Сёзюню ахырында Казбек 
Коков залда олтургъанланы 
хар бирини кесини уста-
лыгъы, сынауу, билими бол-
гъанлыкъгъа, аланы бары-
сын да сайлагъан ишлерине  
сюймеклик эм кертичилик 
бирикдиргенлерин белгиле-
генди. «Сиз жашауда тюз 
жол сайлап, аны бла бет 
жарыкълы барасыз. Респу-
бликаны, Ата журтубузну 
айнытыуда жетишимле ючюн  
тийишли болгъансыз къы-
рал саугъалагъа», – дегенди 
эмда жыйылгъанланы Жангы 
жылны байрамы бла алгъыш-
лап, саулукъ, къолайлыкъ 
тежегенди. «Алай барыбызны 
да тилегибиз бирди – Хорлам. 
Кёп миллетли халкъыбыз, 
хар замандача, битеу кючюн 
жыйып, кертиликни сакъла-
рыгъына ишексизме»,–деп 
къошханды.

Былтыр бизни республикада беш эл 
мюлк хайырланыучу кооперативге къырал 
34,2 миллион сом берип болушханды. 
Ала ол ахчаны эл мюлк кооперацияны 
айнытыугъа къоратыргъа боллукъ эдиле. 
Андан 33,9 миллиону федерал бюджетден 
бёлюннгенди, къалгъан кесегин а регион 
къошханды, деп билдиргендиле республи-
каны Эл мюлк министерствосундан.

«Гитче мюлкле бирлешип кооперативле 
къурасала, кеслерини ишлерин бютюнда 
къыйматлы тамамларгъа онг табарыкъ-
дыла. Эл мюлк кооперация бек ахшы 
амалды, ол продукцияны рыноклагъа 

чыгъарыргъа, конкуренциягъа чыдамлы 
этерге да болушады. Къырал берген суб-
сидияла уа аллай кооперативлени онгду-
радыла, ишлерине да себеплик этедиле», 
– дегенди КъМР-ни эл мюлк министри 
Хасан Сижажев.

Министерствода белгилегенлерича, 
ахча «Гитче эмда орта предприниматель-
ствону субъектлерин тирилтиу» деген ре-
гион проектни чеклеринде бериледи. Ол а 
«Гитче эмда орта предпринимательство, 
сора энчи предпринимательство баш-
ламчылыкълагъа себеплик этиу» миллет 
проектге киреди.

Республиканы оноучусу ке-
сини телеграм-каналында 
белгилегенине кёре, бу объект 
жолланы жангыртыу жаны бла 
планнга Казбек Коков кеси 
берген буйрукъгъа тийишли-
ликде тюшгенди.

«Жолну узунлугъу 3,2 кило-
метр болады, ол сабий садлагъа, 
школлагъа, спорт мекямлагъа, 
эл эм район администрациягъа 
элтген магъаналы транспорт 
ызгъа саналады. Аны бла бай-
ламлы проектин эм тийишли 
къагъытларын жарашдырыр-
гъа буйрукъ бергенме. Андан 
сора да, башда сагъынылгъан 
учреждениялагъа баргъан 
жерлени да тапландырыргъа 
кереклисин эсгертгенме.   

Огъары Малкъаргъа элтген 
федерал жолну жангыртыр-
гъа да муратыбыз барды. Ол 
жол битеу районда жашагъ-
анлагъа да бек магъаналыды, 
нек дегенде мында туризм иги 
айнып барады. Бу трасса жо-
лоучулукъ бла байламлы иш-
леннген мекямлагъа да элте-
ди, анда бизни адамларыбыз 
ишлейдиле, республикагъа 
келген къонакъла да солуйду-
ла. Жол бютюн къоркъуусузлу 
боллукъду эм тапландырыл-
лыкъды. Эсигизге салайым, 
бу объект республикада эм 
уллуладан бирине эмда тех-
ника жаны бла къурулуш ишле 
къыйын бардырыллыкъ жерге 
саналады. Дагъыда Огъары 

Малкъарда элни тапландырыу 
бла байламлы ишле бла да 
шагъырейленнгенме.

Андан сора Аушигерде бол-
гъанма, мында федерал про-
грамма бла онбир километр 
узунлугъу болгъан Сатушир-Ау-
шигер суу ыз хайырланыргъа 
берилгенди. Бу инфраструк-
тура объект ары дери ишлеп 
тургъан Къашхатау-Аушигер 
суу ыз бла бирге эллилени суу 
бла жалчытыу къайгъыны иги 
да игилендирликди.

Сагъынылгъан программа 
бла Аушигерде жангы 300 
олтурур жери болгъан мада-
ният юй ишленнгенди. Ол бир 
кесекден ачыллыкъды», – деп 
айтылады билдириуде.

Экономикада, социал сферада, жамауат жа-
шауда, право низамны сакълауда жетишимле 
болдургъан жерлешлерибиз, къыркъдан аслам 
адам, къырал саугъала  бла белгиленнгендиле. 
Анга аталгъан къууанчлы жыйылыу Правитель-
ствону юйюнде болгъанды, анга КъМР-ни Пар-
ламентини спикери Татьяна Егорова, премьер-
министр Мусукланы Алий, КъМР-ни Башчы-
сыны Администрациясыны таматасы Мухамед 
Кодзоков эм башхала къатышхандыла. 

Къыйынларына – тийишли багъа

Къашхатауну ара орамларындан 
бири тапландырыллыкъды

КъМР-ни Башчысы Казбек Коков Къашхатауну эм уллу жолларындан 
бири  – Уянаев атлы орамны халы бла шагъырейленнгенди, аны 

быйылгъы жылда тынгылы ремонт этерге мурат барды.

Къабарты-Малкъарны Промышленность, 
энергетика эм сатыу-алыу министерствосу 
республикада жарашдырыучу производ-
ствола бла байламлы онжети бёлюмге 
кёз-къулакъ болады. Ары къумач согъуу, 
къайишден, къагъытдан, резинадан, пласт-
массаладан абериле, дагъыда къурулуш 
материалла, электрон эмда электрокюч 
оборудование, автотранспорт эмда ма-
шинала чыгъарыучу, химия продукцияны 
эмда агъачдан аберилени жарашдырыучу 
предприятияла киредиле. Тергеулеге кёре, 
промышленностьну айныуун ачыкълагъан 
кёрюмдю (ИПП) 2023 жылгъа 103 процент 
боллукъду, деп билдиргендиле министер-
стводан. Ол кеси да буруннгу жыл бла тен-
глешдиргенде.

Сёз ючюн, къумач согъууда ол 128 про-
центди. Анда «Текстиль Индустрия» пред-
приятияны къыйыны уллуду. Юс кийимле 
чыгъарыуда уа 105 процентге жетерге 
ушайды. Бу бёлюмде «ВоенТекстильПром», 
«Дарий», «БТК Групп», «Югтекстильторг» 
компанияла эм талай ууакъ предприятияла 
къармашадыла.

Агъачдан абериле жарашдырыуда (117%), 
минерал продукция чыгъарыуда (115%), 
автотранспорт средстволаны производство-
сунда (105%) да айнытыу игиди. Машина-
лагъа эмда оборудованиягъа ремонт этиу 
эмда аланы жерлерине орнатыу бёлюмде 

уа ол бютюнда аламатды – 220%. Мында 
«Севкаврентген-Д» бла «Шахарны электро-
кюч сетьлери» иги къармашханларын бел-
гилерчады.

«МСП» Корпорация да къатышып, мини-
стерство бизни республикада промышлен-
ность предприятиялагъа тыш регионлада 
ишчи байламлыкъла къураргъа болушады. 
Аны хайырындан «Кровля Сервис», «Ка-
бельный завод Кавказкабель ТМ», «Бак-
сан-Автозапчасть», «Севкаврентген-Д», 
«Эрпак», «Сад Сервис» эмда Чегемде ми-
яла завод былтыр къыйматлы келишимле 
этгендиле.

УЛБАШЛАНЫ Мурат.

Мюлклеге – танг себеплик

 Къармашыулукъ

Кёрюмдюле 
игидиле

 Усталыкъ

Бушуу

 Тюбешиу

Дарманла
Журналистлени минис-

трге соруулары кёп бол-
гъанды. Биринчиси льго-
талары болгъан инсанланы 
дарманла бла хакъсыз 
жалчытыуну юсюнден эди. 
Рустам Михайлович бил-
диргенича, дарманла бла 
жалчытыуну система хал-
гъа келтириу жаны бла уллу 
иш тамамланнганды.

2018 жылда уа бу жу-
мушлагъа республикалы 
бюджетде жаланда 265 
миллион сом салыннган 
эди, бюгюннге уа бу тарих-
ле иги да ёсгендиле эмда 
845 миллион сом болгъан-
дыла. Алай бу ахча да битеу 
кереклеге жетмейди.

– Бюгюнлюкде саусуз-
лагъа керекли дарманланы 
качествосу игиленнгенди, 
жангы дарманла чыгъа-
дыла, ол санда молеку-
лярно-генетика жаны бла 
байыкъландырылгъанла. 
Аны бла бирге уа   багъа-
лары да ёседиле. Алай бла 
бюгюнлюкде саусузлагъа 
1,7 миллиард сом керекди, 
– дегенди министр.

КъМР-ни Башчысыны 
буйругъу бла сахарный 
диабет ауруудан къыйнал-
гъан сабийле барысы да 
монитор эм алагъа керекли 
затла (глокометр, тест по-
лоска) бла хакъсыз жал-
чытылынадыла.  Рустам 
Михайлович билдиргенича, 
ол жаны бла программа 
былтыр ишлеп башлагъ-
анды. 

Дагъыда онкология ауру-
уну багъыуда дарманла да 
тюрленнгендиле. Юч-тёрт 
жыл мындан алгъа Онколо-
гия диспансерге химиялы 
дарманлагъа 300-400 мил-
лион сом жетгенди, алай   
былтыр 1,2 миллиард сом 
къоратылгъанды. Жылны 
ичинде орта эсеп бла мо-
лекулярно-генетика жаны 
бла 400 тинтиу бардыры-
лады. «Ызы бла уа аурууну 
багъарча багъалы дарман-
ла жазыладыла. Быйыл 
бу аурууну багъыугъа 2,4 
миллиард сом керек бол-
лугъу белгиленеди», –деп 
къошханды министр.

Алай бла бюгюнлюкде 
льготалары болгъанлагъа 
дарманланы сатып алыр-
гъа 2,1 миллиард сом ке-
рекди. Юсюбюздеги жыл-

да регион бюджетде бу 
жумушлагъа салыннган 
ахча 200 миллион сомгъа 
кёбейтилип, миллиарддан 
аслам боллугъу белгилене-
ди. Анга федерал арадан 
берилген  ахча да къошул-
лукъду. 

Миллет проект
«Саулукъ сакълау» мил-

лет проектде белгиленнген 
жумушланы республика 
барысын да толтургъанын 
билдиргенди министр.  Ол 
санда медицинаны би-
ринчи бёлюмюн тынгылы 
жангыртыуну чеклеринде 
12 организацияда тийишли 
ишле бардырылгъандыла, 
энтта 2 объектни къурулушу 
башланнганды. 

Программа жашауда бар-
дырылып башланнганда уа, 
элледе бла шахарлада 233 
объектни тапландырыргъа 
кереклиси ачыкъланнган 
эди. Аладан 51-ни болуму 
бютюнда къоркъуулу бол-
гъанды.  

Биринчилени санында  
районлада больницаланы  
поликлиника бёлюмлерин 
жангыртыргъа борчла са-
лыннгандыла. Проектле 
аяулу технологияла синг-
дирилип  бардырыладыла: 
адамла бирге кёп жыйыл-
мазча  мадарла къурала-
дыла, мекямгъа кирген, 
чыкъгъан жерле да энчи-
диле. Къурулуш жумушла 
бла бирге   медицина обо-
рудование да келтириледи:   
флюорограф, маммограф, 
рентген, УЗИ,    эндоскопия 

техника, лабораториялагъа 
керекле да.  «Къурулуш 
битгени бла, поликлиника 
къысха заманны ичинде 
ишлеп башлайды. Биз-
ни ол жаны бла юлгюбюз 
барды: 3-чю номерли по-
ликлиника. РФ-ни саулукъ 
сакълау министри Михаил 
Мурашко республикагъа 
жолоучулукъну кезиуюнде 
анда болуп, битеу техноло-
гия излемле сакъланнган-
ларына иги багъа берген 
эди», – дегенди министр.

Озгъан жылны ичинде 
«Саулукъ сакълау» мил-
лет проектни чеклеринде 
Нальчикде 2-чи эм 3-чю 
поликлиникала, Республи-
калы кёп профильли са-
бий араны 2-чи эм 4-чю 
поликлиника бёлюмлери, 
Прохладна эм Бахсан рай-
онлада ара больницаланы 
поликлиника бёлюмлери, 
Терекде сабий поликлини-
ка, Урванда,  Герменчикде, 
Кичибалыкъда, Урожайно-
еде, Янтарноеде амбулато-
рияла тап халгъа келтирил-
гендиле. 

Кубада бла Элбрусда 
амбулаторияла ачылыргъа 
хазырланадыла. Кенже-
де амбулаторияны 2025 
жылда битдирирге белги-
ленеди. Болсада, министр  
айтханыча,  къурулушну 
терк бардырып, аны быйыл 
битдирирге борчла салынн-
гандыла. 

2024 жылны юсюнден 
айтханда, 5 амбулатория  
ишлетирге, энтта 5 объ-
ектде тынгылы жангыртыу 

жумушла толтурургъа бел-
гиленеди. Алай бла про-
грамма бошалыр кезиуге 
битеу поликлиникала шён-
дюгю излемлеге келишди-
рилликлерин чертгенди ми-
нистр. «Болсада къыралны 
башчысы программаны 
андан ары толтурургъа 
башламчылыкъ этгенди 
да, анга бек къууанырча-
ды. Башында да айтхан-
ма, эски мекямла тозурап 
барадыла, программа уа 
аланы тап халгъа келтирир-
ге уллу себепликди»,-деп 
къошханды ол.

«Саулукъ сакълау» мил-
лет проектни чеклеринде 
ишленнген эки уллу объ-
ект быйыл да андан ары 
бардырыллыкъларын айт-
ханды министр: Онкология 
диспансер бла Нальчикде 
800 адамны жумушлары 
толтуруллукъ поликлиника. 
Дагъыда Республикалы 
клиника больницада при-
ёмный бёлюм ишлетилип 
башлагъанды. Аны хайы-
рындан хирургия бёлюмню 
бла къан тамырлагъа бакъ-
гъан араны бирге къошуп, 
саусузлагъа тап болумла 
къураллыкъдыла. 

Къоркъуусузлукъ
эм низам

Журналистлени соруула-
рына жууапла бере, Рустам 
Калибатов медицинаны 
баш мураты а дамланы 
саулукъларын сакълау эм 
игилендириу болгъанын 
ч е рт ге н д и .  А у р у ул а н ы 

азайтыр ючюн а къырал-
да бирикдирилген низам 
кийирилирге керекди. Ол 
жаны бла жумушла он жыл 
мындан алгъа башланнган-
дыла, ол санда Къабарты-
Малкъарда да. 

Бюгюнлюкде Росздрав-
на дзорну  медицина да 
къоркъуусузлукъну эм ка-
честволу багъыуну серти-
фикаты республикада 8 
учреждениягъа берилген-
ди, биринчилени арасында 
уа – Перинатал арагъа. «Ол 
а учрежденияда саусузгъа 
къоркъуусуз болумла къу-
ралгъанларына, багъыу 
бийик даражада барды-
рылгъанына шагъатлыкъ 
этеди. Перинатал арада 
медицина оборудование, 
инфраструктура шёндюгю 
излемлеге келишедиле»,-
деп чертгенди ведомствону 
башчысы.

Алай бла Перинатал ара-
да КъМР-де медицина ор-
ганизациялада къоркъуу-
сузлукъну эм качествону 
сингдириу жаны бла ара 
къуралгъанды. Ол а къы-
ралны субъектлеринде кол-
легаларыны билимлерин 
ёсдюрюрге, алада бу жу-
мушла къалай къуралгъан-
ларын сюзерге эркинлик 
бергенди. Январьда аны 
келечилери Владивостокга 
бла Тюменьнге барлыкъла-
ры эм анда коллегаларыны 
сынаулары бла шагъырей-
ленириклери белгиленеди. 

XVI битеуроссей илму-
практика конференцияда 
уа КъМР-де медицинагъа 
башчылыкъ этиуню амал-
лары эм игилеге саналып, 
КъМР-ни Саулукъ сакълау 
министерствосу «РФ-ни 
субъектинде качествогъа 
башчылыкъ  этиуню эм иги 
мадары» деген номинаци-
яда хорлагъанды. 

Рустам Калибатов кад-
рланы хазырлауну, халкъ-
да диспансеризацияны 
магъанасын ангылатыу 
жумушланы,  саулукълу 
жашауну жорукъларыны 
юслеринден да айтханды.

Ахырында Рустам Ка-
либатов Саулукъ сакълау 
министерствону ишине 
болушлукъ этген журна-
листлени ведомстволу са-
угъала бла белгилегенди.

АБДУЛЛАХЛАНЫ Фатима.

Къыйынларына – тийишли багъа
Ызы бла саугъалау баш-

ланнганды. Къоркъуулу 
болумлада медицина бо-
лушлукъну бергенлеринде 
кёргюзтген сынаулары эм 
профессионал билимлери 
ючюн РФ-ни Президентини 
Указы бла КъМР-ни Ката-
строфаланы медицинасыны 
эм терк болушлукъ берген 
арасыны башчысы Алим 
Карданов бла врачла ане-
стезиолог-реаниматологла  
Бабаланы Вячеслав бла 
Олег Шебзухов Пирогов 
атлы майдал бла саугъа-
ланнгандыла.

Араны медбраты-анесте-
зисти Темур Кушхов эм га-
ражыны механиги Артур На-
зранов «Ата журтну аллында 
къыйыны ючюн» орденни 
экинчи даражалы майдалы-
на тийишли кёрюлгендиле. 

Араны келечилери Лука 
Крымский атлы майдал бла 
да саугъаланнгандыла, ала-
ны арасында директорну 
оператив иш жаны бла орун-
басаны Барат Кунбутаев, 
врачла анестезиолог-реа-
ниматологла Астемир Мус-
саев бла Руслан Урусов. 
Бу майдал бла дагъыда 
Туберкулёзгъа къажау дис-
пансерни анестезиология-
реанимация бёлюмюню 
башчысы Ахматланы Руслан 
да саугъаланнганды. 

Жамауат магъаналы жый-
ылыуланы бардырыугъа 
салгъан къыйыны ючюн 
КъМР-ни Правительствосу-
ну башчысыны орунбасары 
Залим Кашироков «Ата 
журтну аллында къыйыны 
ючюн» орденни 2-чи дара-
жалы майдалына тийишли 
кёрюлгенди. 

КъМР-ни культура мини-

стри Мухадин Кумаховха  
«Культурада бла искусствода 
къыйыны ючюн» майдал-
гъа тийишли болгъанды. 
Къабарты-Малкъар къырал 
аграр университетни ректо-
ратыны кенгешчиси Муха-
мед Шахмурзовха «РФ-ни 
бийик билим берген школуну 
сыйлы къуллукъчусу» ат бе-
рилгенди. 

«КБР-инфо» информа-
гентствону башчысы Ат-
таланы Азнор а жамау-
ат магъаналы жумушланы 
хазырлаугъа къатышханы 
ючюн РФ-ни Президентини 
Сыйлы грамотасы бла саугъ-
аланнганды. Анга дагъыда 
«КъМР-ни сыйлы журнали-
сти» деген ат да аталгъанды. 

Кёп жылланы бет жарыкъ-
лы уруннганы ючюн Наль-
чикни спортну ветеранлары-
ны советини башчысы Уяна-
ланы Владимир «КъМР-ни 

аллында къыйыны ючюн» 
деген майдал бла белги-
леннгенди. 

Ол кюн КъМР-ни Сый-
лы грамотасы бла саугъ-
аланнганланы арасында 
РСО-Алания Республиканы, 
Дагъыстанны, Къалмукъну, 
Ставрополь крайны  муфтий-
лери Хаджимурат Гацалов,  
Ахмед Абдулаев, Солтан 
Каралаев эм Мухаммед Ра-
химов бар эдиле. КъМР-ни 
Сыйлы грамотасы дагъыда 
Федерал налог службаны 
КъМР-де управлениясыны 
тамата къырал налог инспек-
тору Бадалланы Жаннетге, 
КъМР-де МВД-ны уголовный 
розыск бёлюмюню башчысы 
Хапаланы Далхатха, КъМР-
ни Урунуу эм социал къоруу-
лау министерствосуну бёлю-
мюню башчысы Шауаланы 
Тахирге да берилгенди. 

Ол кюн  КъМР-ни сыйлы 

эмда халкъ артистлерини,   
врачларыны, экономистле-
рини, къурулушчуларыны, 
республиканы культурасы-
ны, билим бериуюню, физ-
культурасыны бла спортуну, 
промышленностуну сыйлы 
къуллукъчуларыны атлары-
на тийишли болгъанла да 
саугъаланнгандыла.

КъМР-ни Башчысыны 
Ыразылыгъы берилгенлени  
арасында КъМР-ни Прави-
тельствосуну башчысыны 
биринчи орунбасары Муаед 
Кунижев, «Дор-рем-строй 1» 
обществону водители Мол-
лаланы Хамбий эм башхала 
да бар эдиле.

Къууанчлы жыйылыуну 
ахырында Казбек Коков 
жыйылгъанланы саугъалары 
эмда келе тургъан байрамла 
бла энтта бир кере алгъыш-
лагъанды.

ТИКАЛАНЫ Фатима. 

Саулукъ сакълауда тамамланнган 
жумушланы юслеринден айтханды

Къабарты-Малкъаргъа уллу бушуу сынаргъа 
тюшгенди – 2023 жылны 30 декабринде жаша-
ууну 83-чю жылында республиканы белгили 
къырал эмда политика къуллукъчусу Хачим 
Мухамедович Кармоков ауушханды.

Хачим Мухамедович 1941 жылны 2 майында 
Бахсан районну Заюково элинде туугъанды. 
Экономика илмуланы доктору, профессор, 
Естестволу илмуланы россейли академиясы-
ны керти члени Хачим Кармоков  урунуу жолун 
Къабарты-Малкъар къырал университетден 
сора къурулуш-монтаж управленияда мастер 
болуп башлагъан эди. Андан сора тюрлю-тюр-
лю къуллукълада ишлегенди.

1990 жылда КъМАССР-ни Министрлери-
ни Советини председателини орунбасары, 
КъМАССР-де Экономика реформала жаны 
бла комиссияны таматасы болгъанды.

1990 – 1993 жыллада – КъМАССР-ни Баш 
Советини председателини орунбасары, ызы 
бла председатели болуп ишлегенди.

1993 жылда Россей Федерацияны Федерал 
Жыйылыууну Къырал Думасыны биринчи 
чакъырылыууну депутатына сайланнганды. 
Депутатланы «Жангы регион политика» деген 
къауумуну башчыларындан бири болгъанды, 
Къырал Думаны Мандат комиссиясына кир-
генди.

1995 жылдан башлап 2000 жылгъа дери 
Хачим Кармоков Россей Федерацияны Эсе-
плеучю палатасыны биринчи председатели 
болуп уруннганды.

2000 жылда апрельден башлап  2001 жылгъа 
дери Россей Федерацияны Эсеплеучю пала-
тасыны таматасыны баш кенгешчиси болуп 
тургъанды.

2001 – 2007 жыллада Россей Федерацияны 
Федерал Жыйылыууну Федерация Советинде 
Къабарты-Малкъар Республиканы Парламен-
тини келечиси эди. Бюджет жаны бла коми-
тетге киргенди.

2006 – 2007 жыллада «Российская партия 
Жизни» политика партияны Къабарты-Мал-
къар регион бёлюмюне, 2007 – 2009 жыллада 
уа «Справедливая Россия: «Родина/Пенсионе-
ры/Жизнь» политика партияны Къабарты-Мал-

къар регион бёлюмюне башчылыкъ этгенди.
2013 – 2016 жыллада Къабарты-Малкъар 

Республиканы Къырал кенгешчисини къул-
лугъунда ишлегенди.

2016 – 2018 жыллада Къабарты-Малкъар 
Республиканы Башчысыны инвестиция поли-
тиканы жашауда бардырыу эмда инновацияла 
жаны бла энчи келечиси болгъанды.

2018 жылны 26 октябринде Къабарты-Мал-
къар Республиканы Башчысыны экономиканы 
айнытыу жаны бла энчи келечисине салынн-
ганды.

Хачим Мухамедовични къыйынына тийиш-
ли багъа да берилгенди. Къабарты-Малкъар 
Республиканы къыраллыгъын тохташдыры-
угъа эмда республиканы социал-экономика 
айныууна уллу къыйын салгъаны ючюн ол 
«Къабарты-Малкъар Республиканы аллында 
къыйыны ючюн», Шуёхлукъну  да орденлери 
бла саугъаланнганды, Россей Федерацияны 
Президентини, Къырал Думаны Сыйлы гра-
моталарына эмда башха ведомстволу саугъ-
алагъа тийишли болгъанды.

Къабарты-Малкъарны махтаулу жашы 
Хачим Мухамедович Кармоков бизни эси-
бизде фахмулу башчыча, хунерли къурау-
чуча, намысны эм бийикге салгъан адамча 
къаллыкъды.

КАРМОКОВ Хачим Мухамедович

Коков К.В., Егорова Т.Б., Мусукланы А.Т., Кодзоков М.М., Альтудов Ю.К., 
Амшокова Ф.К., Атталаны Ж.Ж., Ахохов Т.Б., Балкизов А.Х., Бербеков А.Х., 
Бердов Х.А., Бечелланы И.Б., Бифов А.Ж., Геккиланы З.Д., Говоров С.А., 
Губин Г.С., Жанатайланы С.А., Залийханланы М.Ч., Зумакъулланы Б.М., 
Каноков А.Б., Карданов М.Н., Кашироков З.К., Кунижев М.А., Кясова Д.Ч., 
Маслов Н.А., Нахушев З.А., Панагов М.А., Родина В.С., Сохроков Х.Х., Таов 
П.К., Татуев К.Б., Улбашланы М.М., Уяналаны А.М., Федченко Л.М., Хубиев 
М.Б., Чеченланы А.А., Шхагошев А.Л.

Озгъан жылда республи-
каны билим бериу махкеме-
леринде белгилеп айтырча 
аслам жангычылыкъ, жети-
шим да бола келгенди. Ала-
ны кёбюсюню юслеринден 
кезиуюнде биз газетибизде 
билдиргенлей да тургъанбыз.

Сёз ючюн, устазларыбыз, 
регион даражалы эришиуле-
ден тышында да, сынамларын 

ачыкълай, бет жарыкълы бола 
келедиле. Алай бла Сюйдюм-
ланы Элдар «Жылны устазы 
– 2023» усталыкъ конкурсну 
республикалы урумунда хор-
лам болдуруп, аны къырал-
да бардырылгъан кесегине 
да къатышханды. Ол «Кюн 
шахар» сабий чыгъармачы-
лыкъ академияны хунерлиле 
жюрюген лицейинде физи-
кадан окъутады. Болдургъан 
жетишими ючюн КъМР-ни 
Башчысы Казбек Коковну 
алгъаракъда къабыл кёрюл-
ген оноууна тийишлиликде 
аны премиясы бла саугъа-
ланнганды.

Мектеплени юслеринден 
айтхан заманда, регионну 
школларыны бир-бирлерине 
Сабийликни, юйюрню эмда 
юйретиуню илму институтуну 
инновациялы майданлары 
деген даража берилгенди. 
Аллай даражагъа «Окъуучуну 
сёлешиу тилни амаллары бла 
айнытыу» ызда Нальчикни 
генерал Зокаланы Валерий 
атлы сегизинчи номерли мек-
теби да тийишли болгъанды.

Аллай окъуу юйлени са-
нында дагъыда жыйырма 
жетинчи номерли школ да 
барды. Анда уа «Билим бер-
ген организацияны къуралыуу 
юйретиуню мурдоруча» деген 
ызгъа кёре ишлерикдиле.

Эсигизге салайыкъ, фе-

дерал жангычы майданнга 
бурулур ючюн мектеплеге 
уллу конкурсха къатышыргъа 
тюшгенди. Анда Россейни 85 
регионундан бла Таджики-
стандан 1500 школну келечиси 
кесини хунерин ачыкълагъ-
анды. Алай бла эришиуде 
жетишимли болгъаннга 267 
махкеме саналгъанды. Хар 
инновациялы майдан бла да 

институт 2024 жылны декабрь 
айыны отузунчусуна дери бир-
ге ишлерге деген келишимле 
хазырлагъанды эмда ала 
къабыл кёрюлгендиле.

Окъуучуланы жетишим-
лерини юслеринден айтхан 
заманда уа, Нальчикни онтёр-
тюнчю номерли гимназиясын 
бошагъан Кючюкланы Марат-
ны школчулагъа «Умницы и 
умники» Битеуроссей гума-
нитар телевизор олимпиада-
сыны отуз биринчи кезиуюню 
ахыр урумуна къатышып, же-
тишим да болдургъаны бары-
бызны да къууандыргъанды.

Дагъыда бу гимназияны 
окъуучусу Хаджиланы Ренат 
профильли математикадан 
Бир къыраллы сынауда жюз 
балл алгъанды. Аллай эсеп-
ге бу дерсден озгъан жылда 
республикада ол жаланда 
кеси тийишли болгъанын да 
чертирчады.

Республикабызны школла-
рын алып айтханда, андан 
тышында да, ара шахары-
бызны жыйырманчы номерли 
мектебин айтырчады. Аны ке-
лечилери этнокультура жаны 
бла билим бериуден Ана тил-
лени институту бардыргъан 
битеуроссей эришиуню ючюн-
чю даражалы лауреатлары 
болгъандыла эмда багъалы 
саугъа бла белгиленнгенди-
ле. Бу конкурсха къыралны 

650 регионундан 65 махкеме 
къатышханды.

Кёп болмай а, Жанхотия 
элни устазлары «Уллу къы-
ралны командасы» деген 
усталыкъ метапредметли 
олимпиаданы регион уру-
мунда хорлагъан эдиле. Ол 
шарт да бизни кёллендирмей 
къоймагъанды. Ызы бла уа 
Апсууаланы Алий (физикадан 

окъутады, къауумну башчы-
сы), педагог-библиотекачы 
Жаболаны Зайнаф, химиядан 
дерсле бергенле Къартлыкъ-
ланы Светлана бла Радима 
Кодзокова – олимпиаданы 
ахыр урумуна Москвада пе-
дагогика университетде къа-
тышхандыла.

Аны республикалы кезиу-
юнде кеслерини сынамларын 
ачыкълай, къыркъ соруугъа 
жууапла бергендиле. Ала уа 
адабиятдан, санатдан, химия-
дан, географиядан, тарыхдан, 
физикадан, башха бёлюмле-
ден да болгъандыла.

Алай бла, бизни республи-
кабызны къаууму, башхача 
айтханда уа, Жанхотияны 
Малкъарланы Хамзат атлы 
битеулю билим берген мек-
тебинден устазла саулай да 
къыралдан 83 команданы 
арасында эм ахшы онусуну 
тизмесине тюшгендиле эмда 
дипломла бла белгиленн-
гендиле. Аны бла уа бизни 
тау эллерибизде ишлерин 
сюйген, билимли, окъуулу, кёз 
къарамлары да кенг болгъан 
сынамлы устазла барлыкъ-
ларына дагъыда бир кере 
шагъатлыкъ этгендиле.

МОКЪАЛАНЫ Зухура. 
СУРАТДА: (солдан онгнга) 

Къартлыкъланы Светлана, 
Апсууаланы Алий, Жаболаны 
Зайнаф, Радима Кодзокова.

Юйретиуде, окъутууда да ал сатырда

Къашхатаучу Тюменланы Талибни жашы 
Мухарбий татыулу ётмеклери, чемерлиги, ха-
лаллыгъы бла да айтылып тургъанды. Кеси 
заманында Мухарбий Прохладный шахарда 
аш хазырлау жаны бла усталыкъгъа окъугъан-
ды. Ишлеб а 70-чи жыллада Этезланы Копай 
башчылыкъ этген пекарняда башлагъан эди. 
«Улбашланы Хамза бла бирге ишлегенбиз. 
Мокъаланы Борис бла Къадырланы  Магомет а 
бизге болушуп тургъандыла. Ётмекни къол бла 
ишленнген печьде биширгенбиз. Аны орунун да 
кесибиз жарашдыргъан эдик. Бир кереге тылы-
ны  250 килограммын жарашдырып тургъан-
быз. Гыржынны бир сагъатны ичинде керекли 
температурагъа салып, алай тутханбыз. Андан 
сора саналгъанды ол иги бишгеннге», – деп 
эсгериучю эди уста. 

Ол айтханнга кёре, ётмек бишириуню жаланда 
ала билген амалы да болгъанды. Ала кеслери 
жарашдыргъан ачытхыны хайырланнганды-
ла. Ариу бишген, татыулу ётмекни жаланда 

къашхатаучула угъай, жууукъ элледен да келип 
алгъандыла. Элни акъсакъаллары айтханнга 
кёре, бери  ол заманда Гюржюден окъуна келип 
тургъандыла.  

Насыпха, бюгюнлюкде да бардыла ётмекни 
татыулу да, тынгылы да биширгенле. Хасаниячы 
Геляланы Рустам аны киши билмеген амал  бла 
жарашдыргъаннга ушайды. Тюкенде аны ётме-
клерине эс бурмай къоймайса: ала  къагъыт 
хуржунну ичиндедиле. Аладан бирин къолума 
алып, керти окъуна ётмек ийис этгенин жара-
тама. «Багъасы башхаладан уллу болгъанына 
да къарамай, адамла аны сюйюп аладыла, 
анга сурам барды. Кёресиз, башха ётмекле 
да бардыла, алай  алыучуларыбыз Геля улуну 
ётмеклерин кёрмеселе, бурулуп кетедиле», –
дейди тюкенчи.

Геляланы Рустамны энчи амалы да болур, 
алай аны  жашырынлыгъы жаланда тутхан иши-
не саулай жюреги бла берилгенинде сунама.  

Люба АДИЛОВА.

Татыулу ётмек биширеди

КъМР-ни саулукъ сакълау министри Рустам Калибатов журналистле бла тюбешиуде жылны ичинде 
тамамланнган ишлени эсеплерин белгили этгенди. Сёз «Саулукъ сакълау» миллет проектни, медицинаны 

кадрла бла жалчытыуну, льготалы дарманланы, диспансеризацияны мадарларын кенг сингдириуню, 
медицинаны  биринчи бёлюмюн  тынгылы жангыртыуну юслеринден баргъанды. 

Жер-жерли власть

Сагъышла

Бизни газетибизде ёз тилибизни, аны 
бла аз хайырланнганыбызны, жаш тёлю 
кесибизча сёлешмегенлерини юслерин-
ден башха-башха оюмла, бирси матери-
алла  дайым да басмаланнганлай тура-
дыла. Бу жол а редакциябызгъа кесини 
ол жарсыуубуз бла байламлы сагъышла-
рын КъМР-ни Гуманитар тинтиуле бар-
дыргъан институтуну къарачай-малкъар 
фольклор бёлюмюню илму къуллукъчусу 
Локияланы Жаухар жазып ийгенди. 

Заманны къыстау барыуу, дунияда болунн-
ган тюрлениуле адам улуну жашауну тар 
кебине кийире барады. Жерибиз, тилибиз, 
динибиз, миллетибиз, жууукъ-тенгибиз, бир 
сёз бла айтханда, хар затыбыз да барды. Алай, 
нек эсе да, кюнден-кюннге тамблабызгъа 
базыныулукъ, ышаныулукъ, жюрек тынчлыкъ 
тас бола барады. Бу затланы айтыуум, дунияны 
къаралдым тюрсюнледе кёрюуден тюйюлдю. 
Угъай… Жаланда бюгюннгю кюнню оюмлап 
сагъыш этиудю. 

Миллетни, къыралны, саулай дунияны да 
ауарасы кёп. Ол жашауду, берилген болумну 
ала билирге борчлубуз дерге боллукъсуз. Алай 
бюгюнлюкде, кёп затны эс этмей, дунияны 
кесибиз тозуратып баргъаныбыз а баямды. 
Былайда мен акъыл юйретиуден азатма. 
Жаланда сагъыш дуниямы эшиклерин ачып, 
кесимча оюмлайма.

Аллыбызда ёсюп келген сабийле тилни 
билмейдиле, миллетни тамбласы тас бола 
турады деген жарсыу анстан жаратылгъан 
сёзле тюйюлдюле. Алай ол жарсыуну ич ёзеги 
неде болгъанын оюмларгъа уа ашыкъмайбыз.  

Хар таулу ата-ана сабийи тилни сюерча, 
багъалай билирча не амал излегенине, не 
этгенине кеси кесине жууап бере башласа, бел-
гиленнген соруугъа жууап табыллыкъ сунама. 
Кертиди, уллу сёлешмей, айбат сёзлеге бугъ-
унмай, кеси кесибизге шарт жууап бералсакъ, 
бюгюннгю таулу сабийлени асламысында 
таулулукъ жаланда тукъумларында къал-
магъанын эслерге боллукъбуз. «Ауругъанын 
жашыргъан сау болмаз» деген нарт сёз барды. 
Ол бизни бюгюнюбюзге тамам келишген суна-
ма. Даулашсыз, биз бюгюннгю кюнюбюзню 
белгисиз тамблагъа урлата турабыз.

Жарсыугъа, бу халда барса, тамблагъы кюн-
де белгили поэтлерибизни, жазыучуларыбыз-
ны чыгъармаларын, таулу сабийле, жаланда 
орус тилде окъургъа болурла. Бизни дуниягъа 
айтылгъан адабиятыбыз, маданиятыбыз, 

кёлден чыгъармачылыгъыбыз, бай тилибиз 
а кюбюр тюбюнде атылгъан, сурамы кетген 
къумачлагъа ушап къалмазламы?

Аллах бергенча, ана тилибизде «Заман» 
газет, «Нюр» сабий журнал, «Минги-Тау» 
адабият-суратлау журнал басмаланадыла. 
Алада кёп сейир материал барды. Болсада 
асламыбызны алагъа жазылыргъа, окъургъа 
заманыбыз, ахчабыз да болмайды. Бирде уа 
ахча берейим, аны окъур адамым жокъду 
дегенлени да аз кёрмейбиз. Сабий журналда 
ала сюйюп окъурча материалла эм кеслери 
жазгъан затларын басмаларгъа онг барды. 
«Заман» газетде, «Минги-Тау» журналда да ас-
лам керекли материалны табаргъа боллукъбуз. 
Малкъар театрда сахна оюнла уллула, гитчеле 
да зауукъланырча, сейир салыныпдыла. Алай, 
нек эсе да, ёсдюрген сабийлерибизге миллет 
хазнабызны багъаларгъа, сюерге юйретирге 
ашыкъмайбыз. Болсада тыш къырал тиллени 
юйретирге заман, ахча да табабыз, жарым 
сагъатха ёз тилибизде газетни, журналны 
алып къараргъа уа ашыкъмайбыз. Аны бла 
бирге уа ёз тилибизни кесибиз учузландыра 
баргъаныбызны оюмламайбыз.

 Бу хал тюрленмесе, къысха заманны ичин-
де, малкъар тилде шатык, уста сёлеширик 
адам табылмазлыгъы, газетибиз, журналлары-
быз, театрыбыз да кишиге керек болмазлыгъы 
баямды. Белгиленнген затла уа миллетни там-
благъы кюнюне къоркъуу саладыла. Ол борч 
ёсюп келген тёлюде угъай, бюгюн малкъар 
тилде сёлеше, жаза, окъуй билген ата-анадады 
деп оюмлайма. 

Кесибизни низамгъа салып, «Заман» газет-
ге, «Нюр», «Минги-Тау» журналлагъа жазы-
лып, миллетни ниет хазнасын сакълаугъа къо-
шумчулукъ этип, газетибизни бла журналлары-
бызны окъуп, кеси оюмубузну белгилеп, сейир 
затланы юслеринден журналистлерибизге да 
билдирип, алагъа да билеклик этип кёрейик. 

Бюгюнлюкде фахмулу, билимли редак-
торларыбыз, журналистлерибиз, миллетни 
аллында къуллукъ этген адамларыбыз да аз 
тюйюлдюле. Аллах алагъа узакъ ёмюр, иш-
лерин даражалы тамамларча кюч, къарыу да 
бергенлей турсун! 

«Не уллу отну да ышыра турмасанг, аны 
мыдыхы ёчюлюп къалады» деген оюм да 
даулашсызды. Миллет газетибизни, жур-
налларыбызны, театрыбызны тамблагъы 
кюню да хар бирибизни къолундады. Бир-
ликдеди кюч!  

Бирликдеди кюч

Хыйса 1954 жылда Къазахстан-
да Жанатурмыс элде туугъан-

ды. Басханчы Байдаланы Ибрахим-
ни къызы Нюржан бла малкъарлы 
Османланы Токъмакъны жашы 
Лейлун анда тюбешгендиле. Киши 
жеринден 1957 жылда юйюр Герпе-
гежге къайтып, ала бирге он сабий 
ёсдюргендиле. 

Хыйса, эл школну бошап, аскер 
борчун да толтуруп къайтхандан 
сора, КъМКъУ-да къурулуш инже-
нерге окъугъанды. Кюндюз ишлеп, 
ингир сайын окъуууна жюрюп, ал-
гъан билимин иш юсюнде сынап, 
алай башлагъанды урунуу жолун. 
Алай бла, журналистикагъа келгин-
чи, ол тюрлю-тюрлю къурулушлада 
ишлеп тургъанды.

Басма сёзге хурмет ата юйюнден 
башланнганды. Ана тилибизде 

чыкъгъан газетлени, журналланы 
сюйюп окъугъандыла таматала. 
Жазыу ишге сюймеклик да Осман 
улуда андан келеди.

Къырал саясат къарамын тюр-
лендирген 1990-чы жыллада ол 
ишлеген биригиу жабылып, таныш 
журналистлери чакъырып, Хыйса 
1998 жылда миллет газетибизге 
корреспондент болуп келгенди. 
Бюгюн ол бёлюмню редакторуна 
дери ёсгенди. Алай а иш анда 
тюйюлдю, бек башы – Хыйса сюй-
ген, билген иши бла кюрешеди! 
Ма ол себепден, «Заман» газетни 
юсюнден сёз баргъан жерде аны 
аты биринчилени тизгининде уллу 
ыразылыкъ бла сагъынылады. Аны 
сылтауу – Хыйса халкъыбызны та-
рыхын байыкъландырады.

Ол «Билял ойнагъанда, таш-
лагъа да жан киргенди» деген 

аты бла биринчи китабын Зумакъул-
ланы Борис бла бирге жазгъанды. 
Ол документли повесть 2001 жылда 
орус тилде басмаланнганды. Ызы 
бла 2004 жылда «Ёмюрле жолун-
да» деген очеркле жыйымдыгъы 
чыкъгъанды. Анда автор бир-бир 
малкъар тукъумланы эмда Уллу Ата 
журт урушха къатышхан жигитлени 
юслеринден айтады.

2009 жылда чыкъгъан «Балкария 
сквозь века» деген китабына Хыйса 
кёп къыйын салгъанды. Ол китап 
озгъан ёмюрледе малкъар халкъ-

ны кёп адамыны ариу сыфатларын 
сакълайды. Алай бла ол уллу къо-
шумчулукъ болгъанды тарыхыбыз-
гъа. Аны хазырлай айланнганда, 
автор Малкъар эллени барында 
да болгъанды, кёп адамгъа тюбе-
генди. Анда XIX эмда ХХ ёмюрню 
аллында малкъар халкъны жашау 
къолайын, болумун кёргюзтген 
сегиз жюзге жууукъ сурат, алагъа 
ангылатыу жазыула да бериледиле. 
Ол тарых эм этнография матери-
алла келлик тёлюлеге ата-бабала-
рыбызны юслеринден кёп хапар 
айтырыкълары баямды. Китап эки 
кере чыкъгъан эсе да, аны бюгюн-
леде тапхан къыйынды, излегенле 
уа кёпдюле.

«Османланы Хыйса бу китап бла 
халкъына, бютюнда келлик тёлю-
леге, уллу саугъа этгенди. Китапны 
магъанасы кенгди, теренди. Кёп 
затыбыз тас болуп, тарыхыбызны 
седиретип къойгъандыла уруш, 
кёчгюнчюлюк да. Ол а эсибизни 
артха къайтаргъанды – энди бизни 
сабийлерибиз, туудукъларыбыз да 
билликдиле къаллай ата-бабаладан 
туугъанларын. Ала бла ёхтемле-
нирча этгенди автор. Сау болсун», 
– дейди устаз Тёппеланы Мариям.

2010 жылда Хыйсаны «Ана-
мы урчугъу» деген китабы 

чыкъгъанды басмадан. Хыйса аны 
анасына атагъанды. Ары эсгериу-
ле, таурухла, хапарла киргендиле. 
Китапха ат берген хапарда ана-
сыны, алай эсе уа, бары да таулу 
тиширыуланы юслеринден айтады 
автор. Анда къайсы хапар да жангы 
сезимле туудурады. Табийгъат, за-

ман, адамладыла аланы баш жи-
гитлери. Аланы биргеликлеринден 
къуралады жашау.

Экинчи жыл Осман улу «Малкъар 
уя» деген аты бла чыгъаргъанды 
китап. Анда XIX-ХХ ёмюрледе жа-
шагъан белгили адамларыбызны, 
сёз ючюн, Малкъарукъланы Ис-
ламны (Дадаш) бла къызларыны, 
Айдаболланы Азнорну бла жашы 
Таттыуканы, Орусбийланы Науруз-
ну, Сюйюнчланы Исмайылны бла 
Маштайны эм башхаланы жашау 
болумларын суратлайды.  

Аны ал сёзюнде автор былай 
айтады: «Журтубузну ариу 

жерлерин кёргюзтюрге, кёп жыл-
ла мындан алда жашагъан ахшы 
адамларыбызны юслеринден ай-
тыргъа акъыл этеме да, «Малкъар 
уя» деп да андан атагъанма… Бу 
аламат жерде кимле жашагъан-
дыла, къаллай адамла? Не ишле 
тындыргъандыла? Къалай кийинн-
гендиле, кечиннгендиле?»

Кёп ишлеген жазыучуладанды 
Османланы Хыйса. 2013 жылда 
ол «Акъ кешене» деген китабын 
басмалагъанды. Ары малкъар 
халкъда жюрюген таурухла кирген-
диле. 2015 жылда уа окъуучуларын 
«Жашладан хапар айтыгъыз» деген 
китабы бла къууандыргъанды. Аны 
жюз жигити орус-япон, финн, Би-
ринчи дуния эм Уллу Ата журт уруш-
лада батырлыкъларын кёргюзтген, 
алай бла Россейни къадарында ыз 
къойгъан таулуладыла. Китапны ав-
тор Ата журтну къорууларгъа кетген 
жашларын сакълагъан аналагъа 
атагъанды. Ызы бла «Заманны къа-
дау ташы» деген хапарла, таурухла, 
Чочайланы тукъум китаплары чыкъ-
гъандыла. 2021 жылда Османланы 
Хыйса бла дюгерли жазыучу Энвер 
Хохоев «Салам алейкум! Юйюгюзге 
да игилик!» деген шуёхлукъ кита-
бын чыгъаргъандыла. Озгъан жыл 
аны «Акътамакъ» китабы кёргенди 
дунияны. Ары назмула, таурухла, 
хапарла эмда повесть киргендиле. 

«Предчувствие» деген аты бла 
Кавказ жазыучуланы клубу 

чыгъаргъан жыйымдыкъны ал сё-
зюнде Чечен къырал университетни 
доценти Лидия Довлеткиреева: «Бу 
ахыр 20 жылны ичинде жанр, стиль 
жаны бла да энчилеге, къайтарыл-
магъан жангы чыгъармалагъа Ос-
манланы Хыйсаны «Сууукъ къолда 
сермешиу» бла «Кечеги жолоучу» 
деген хапарларын санаргъа бол-
лукъду», – дегенди, багъа биче.

Кавказ жазыучуланы клубуну 
членлери, ол ишни къурагъан, 
бизни республикада бардыргъан 
уллу поэт Гуртуланы Салих аууш-
хандан сора, кеслерине таматагъа 
Хыйсаны айыргъанлары да бошдан 
болмаз. Ол клубну члени абаза поэт 
эм драматург Лариса Шебзухова 
Хыйсагъа назмусун атагъанды.

Клубну президенти, поэт, кёчюр-
мечи, публицист, кесаматчы 

Миясат Муслимова уа, къалам 
къарындашын туугъан кюню бла 
алгъышлай: «Клубну Османланы 
Хыйса таматалыкъ этген бёлюмю 
аламат ишлейди. Адабият фах-
мусу, къалам къарындашлагъа 
къайгъырыуу, Ата журтну табийгъ-
атына сюймеклиги, иш кёллюлюгю, 
жууаплылыгъы – была бары да анга 
тёрели болуп, даражасын кётюре-
диле. Аны чыгъармалары халкъына 
сыйлы болгъан затларындан, аны 
дуниягъа къарамындан, излемин-
ден, жазыучуну бийик къанатлы се-
зимлеринден къураладыла…Кавказ 
жазыучуланы клубуну правленини 
оноуу бла Османланы Хыйса Сыйлы 
грамота бла эмда Гуртуланы Салих-
ни майдалы бла саугъаланады», 
– деп билдиреди. 

Хыйса юйдегиси Маммеланы 
Хусейни къызы Тамара бла аламат 
сабийле ёсдюргенди. Къызы Асият 
атасыны ызы бла баргъанды, теле-
виденияда редактор болуп ишлей-
ди. Жашы Ислам а устазды. 

Хыйсаны эгечи Фатимат къа-
рындашыны байрамына ала-

мат алгъыш айтады:

Кёп къууанч келсин юйюнге,
Бир бек мудах болгъан кюнюнгде.
Булбул жырласын башынгдан,
Кери этерча къайгъынгдан.
Къара чачынг агъармасын,
Адам сени къаргъамасын.
Кюн тап тийсин арбазынга,
Къууанырча сен жазынга.
Саргъалмасын ариу бетинг,
Улумасын сени итинг.
Дарманса сен жарабызгъа,
Минг жыл жаша арабызда.

Биз да, биргесине ишлегенле, Фа-
тиматха къошулуп, бир заманда бир 
адамны жюрегин къыйнамагъан, 
огъурлу таулу къылыкъ хунерде ёсген, 
таза ниетде жашагъан къалам къа-
рындашыбыз Османланы Хыйсагъа 
кёп игиликле, жетишимле тежейбиз.

МУСУКАЛАНЫ Сакинат.

КЪАЛАМЫ ОЗГЪАН ЁМЮРЛЕНИ БЛА БЮГЮННЮ БАЙЛАЙДЫ
Белгили журналист, жазыучу, 

Жазыучуланы Кавказ клубуну 
КъМР-де бёлюмюню председатели 
Османланы Лейлунну жашы Хый-
са туугъанлы бу кюнледе 70 жыл 
болады.

Тау эллерибизге кеси инсан-
ларыбыз, тыш къыраллыла да  
дайым жол саладыла. Табийгъа-
тыбызны ариулугъуна къарайды-
ла, гара сууларындан ичедиле, 
тау хауа бла солуйдула. Хар 
таулу элге келген къонакъ айран, 
хычинле бла сыйланмай кет-
мейди. Алайсыз а къалай? Къо-
накъбайлыкъ  таулуланы  бурун 
заманладан бери келген ариу 
адетлеринден бириди.

Эллерибизни жокълагъанлагъа, 
анда жашагъанлагъа да  иги болур-
ча этиуде уа  эл башчыладан да кёп 
къалады. Аланы бирини юсюнденди 
бюгюн сёзюм. Чочайланы Зейтунну 
жашы Зуфар Бызынгыда туууп ёс-
генди. Огъурлу юйюрден чыкъгъан 
адетли, билимли эмда чёрчек жашны 
2014 жылда жамауат эл башчыгъа  
айыргъанды. Ма ол кезиуден башлап 
Зуфар Бызынгыны социал магъа-
налы объектлерин тапландырыуну 
къолгъа тири алады. 

«Ол башчылыкъ этгенли элибиз 
иги жанына тюрленнгенди, таза-
ды, тизгинлиди. Хар юйге ичер суу 
тохтаусуз келеди, жолларыбызгъа 
асфальт салыннганды, орамлада 
чыракъла жарыкъ жанадыла. Жол 
жанлары оюлмазча хунала ишлетип, 

бир-бир жерледе уа темир чалдишле 
салдырады.Телефон байламлыкъ 
да чырмаусузду.  Алгъын элден кёп 
адам кетген эсе да, бюгюнлюкде  
иги кесеги  артха къайтып келеди. 
Къысхасы, жашау онгларыбыз ша-
хардачадыла. Айырмалыгъы уа - биз 
таза хауа бла солуйбуз, шаудан суу 
ичебиз, саулукъгъа  хата салмагъан 
затла ашайбыз»,-дейдиле  Тёппела-
ны Роза, Холаланы Алка, Ботталаны 
Саният, дагъыда башхала.

Жангылыкъланы юслеринден 
айтханда уа, энди элге кирген жерде   
«Бызынгы» деген жазыуну узакъдан 
окъуна эслерчады. Жай айлада   аны 
къатында шаудан суу бийикге бюркюп 
чыгъарча этилгенди.  Бызынгылыла  
кеслери,  къонакъла да аны къатында  
суратха тюшерге бек сюедиле. Жаш 
адамлагъа футбол майдан ишленн-
генди, Маданият юй, межгит да тап 
халгъа келтирилгендиле. 

Сабийле  жарыкъ, жылы эмда 
эркин класслада олтурадыла, бек 
кичилеге деб а тынгылы сабий сад 
барды, жангы спорт майданчыкъ да 
жарашдырылгъанды. Суу быргъыла-
ны  бир ненча километри алышын-
дырылгъанды. Уллу Ата журт урушну 
кезиуюнде жоюлгъан эллилеге деп 
ишленнген эсгертме тап халгъа 

келтирилгенди. Элни ара орамы да 
игилендирилгенди. Эллиле, адми-
нистрацияны башчысы  бла бирге 
чаллыкълагъа элтген жолда кёпюрле 
ишлегендиле, тау жолланы жангырт-
хандыла.  Дагъыда чаллыкъланы  
сугъарыргъа илипинлени бир ненча 
километри тартылгъанды. 

Бызынгылыла Мечиланы Кязим 
хажини да  унутмайдыла.  Шыкъыда 
юйюне, гюрбежисине да жыл сайын 
къайгъырадыла, тапландырыу ма-
дарла этедиле. Бу жумушда да эл 
башчы алда барады.

-Жамауатыбыз элни хар жуму-
шуна къошулуп, уллу болушлукъ 
этеди. Анга шагъатха жаланда бир 
юлгю келтирсем да тамам сунама. 

Жашларыбызны къаууму энчи аскер 
операциягъа къатышып, къыралы-
бызны жалынчакъсызлыгъы ючюн 
къазауат этедиле. Алагъа деп эллиле 
як союп, этин къакъ этип жибер-
гендиле. Быйыл да ары  жиберирге 
деп, этни  къакъ эте турадыла. Аны 
бла да къалмай, жылы  ёрге жанла, 
чындайла, башха затла да жыйып жи-
бередиле, - дейди Чочайланы Зуфар 
ушагъыбызны кезиуюнде.

Ол быйыл этиллик жумушланы да 
бир къауумун санап чыкъгъанды: 
Мечиланы Кязим атлы орамгъа, баш-
халагъа  да  асфальт салынырыкъды, 
дагъыда спорт зал ишлерге,  суу  
быргъыланы алышыуну андан ары 
бардырыргъа белгиленеди. Альпла-
герьге  эндиге дери газ тартылмагъан 
эди да, аны проекти да жарашдыры-
ла турады.  

-Къолайлары болгъан жашла-
рыбызгъа да ыспас этерге сюеме. 
Ала эл, жамауат ючюн да къайгъ-
ырадыла, белгили эллилерибизге 
жораланнган жыйылыуланы, тюбе-
шиулени, байрамланы къураргъа 
болушадыла. Элибиз, эллилерибиз 
да ма алай жашайдыла. «Къош да 
бара-бара тюзеледи», - дегенча, биз 
да ол халда аякълана барабыз,-дейди 
эл башчы.

Ушагъыбызны ахырында уа  ол 
эллилерин,  республиканы битеу жа-
мауатын да Жангы жыл бла алгъыш-
лагъанды, алагъа насып, саулукъ, 
мамырлыкъ да тежегенди.  

ДАЛХАТЛАНЫ Марзият.

Мындан Элбрус таба бара, Бедик эл-
ден ётгенлей, жолну онг жанында сый-
дам къая барды.  Аны былай ортарагъы-
на жете келген жеринде къаяны жа-
рылгъанына урулуп тургъан къазыкъны 
кёребиз. Къаяны кесине да Атабий чюй 
ургъан къая дейдиле.

Бир бек уста къаячы болмаса, къазыкъ 
орнатылгъан жерге хазна киши чыгъаллыкъ 
тюйюлдю. Мен билип окъуна къауум жаш 
ёрлерге кюрешгендиле. Алай, болалмай, 
жарты жолдан, ызларына къайтхандыла. 
Бу хапарыбызда Атабий деген киши ким 
болгъанын, къазыкъны къаягъа къачан, нек 
орнатханыны юсюнден билгенибизча, эшит-
генибизча айтайыкъ. 

Атабий Этезланы жашларыды. Чегем ауу-
зунда туугъанды, анда жашагъанды. Артда 
Басхан ауузуна кёчгенди. Гирхожанда юй-
журт ишлеп, мал-мюлк жайып жашап тур-
гъанды. Дуниядан кетгенден сора Чегемде 
асыралгъанды.

Этез улу уста къаячы да эди. Бир жол нёгер-
лери бла Гирхожандан ёзен жайлыкълагъа 
малларын сюрюп баргъанлай, къаягъа жете 
келген жерде, миннген аты абынып, аягъын 
сындырады. Атны соядыла. Этин суугъа са-
ладыла. Терисин а Атабий къаягъа чыгъарып, 
айтханыбызча, къазыкъны орнатып, анга 
тагъып кетгенди.

«Ёрге чыгъып, терини ким алалса да, ол 
анга къалады», – дегенди. Къауум кюнден 
ызына къайтып келсе, тери жеринде турады. 
Сора жангыдан ёрге чыгъып, терини алады. 
Къазыкъны уа жеринде къояды. Андан бери 
алайгъа Атабий чюй ургъан къая дейдиле. 

Ётгюр къаячы Чегем, Басхан ауузларында 
кёп къаялагъа чыгъып, туркъула да ишле-
генди. Аны аты эсде къалсын деп, тукъумда 
анга жыр да къурагъандыла. 

ЭТЕЗЛАНЫ АТАБИЙНИ ЖЫРЫ 
Малкъарукъ улу Бийберт бла Этезланы 
                                                             Атабий
Ант этелле боза аякъны алып, олтуруп, 
Атабий сора уа къайтхан эди ызына,
Малкъарукъ улуна антын толтуруп.

Атабий кетген эди ол Чюйокъ итни жояргъа,
Жаш келинлени эрлери бла къояргъа.
Акъболатланы ариу Акъкъызны алыргъа,
Аны отоуунда кеси да эркин къалыргъа.

Ол сёз берген эди Чегем жигитлени 
                                                          жыяргъа,
Рачыкъауланы уа терен уругъа къуяргъа.
Оноу этелле бары бирден болургъа,
Жангыз кечеге артларын этип къояргъа.

Атабий жюрюйдю тохтамай кюн, кече,
Аууп келген эди Чегем ауузундан 
                                                 Басханнга.
Да, сени жауунг тынгылагъыед ол кече,
Чюйокъну къошунда хахай, къычырыкъгъа.

Атабий къарайды сырт башында олтуруп,
Чюйокъ бийге ол этген антын толтуруп.
Ариу жылтырайла Гирхожан сууну ташлары,
Бери ие болдула Къаракёзню жигит 
                                                   жашлары.

Чюйокъ ант этген эди Атабийни жояргъа,
Умут эте эди ол Чегемни бийи болургъа.
Чегемлиле аны бийге алмалла,
Рачыкъауланы бир тамырларын 
                                                къоймалла.

Чюйокъну элтедиле къара жамычыгъа 
                                                    чулгъап,

Аманлыкълары ючюн къара къанына 
                                                         булгъап,
Окъча тие эдиле Атабийге аны сёзлери,
Къаягъа тагъылгъандыла Чюйокъну 
                                           чолпан кёзлери.

Атабий къутхаргъанды Чюйокъну харам 
                                                      къанындан,
Киши табылмады ол Чюйокъ бийни 
                                                    жанындан.
Чегемлиле Рачыкъауладан бошалла,
Бир сабий туугъанда, анга Тууду аталла.

Ариу жарашады Атабийни чокъай 
                                                    башлыгъы,
Къол ташха устады ол жолда тапхан 
                                                    жашлыгъы.
Къатыны Акъкъыз тикгенди аны 
                                                   башлыгъын,
Энчи кёреди ол жолда тапхан жашлыгъын.

Чегемли Атабий, ол Этезланы жигити,
Эркинлик эди халкъына тутхан ниети.
Ол уста урады тик къаялагъа чюйлени,
Тардан жибермейди Хадаужукъладан 
                                                         бийлени.
Этез улуну къаллай киши болгъаны жырда 

да тынгылы айтылады. Жигит жаш къайсы 
жыллада, ёмюрледе жашагъанды дегенде, 
аланы тукъум къартлары Атабийден бери 
онтёрт тёлю санагъандыла: Атабий, Этез, 
Чора, Тыныбек, Абайыт, Утча, Майыл, Мусука, 
Хажи-Дауут, Жарахмат, Аслан, Къайсын, 
Ахмат, Мажит, Ислам.

Журтубузну жер-суу атлары бизни тары-
хыбыздадыла. Хар бирини хапары, тауруху 
барды. Ала бюгюнлюкге дери жете келген 
эселе, мындан арысында унутулмазча этерге 
уа шёндюгю тёлюню борчуду.

Алгъаракълада Атабий чюй ургъан къаяны 
аллында нёгерим бла сюелип тургъанлай, 
женгил машина келип къатыбызда тохтады. 
Андан бир  улан тюшюп, саламлашхандан 
сора: «Мен Этезладанма. Бу а Атабий чюй 
ургъан къаяды. Жууукъ заманда былайгъа 
белги салыргъа деп турабыз», – деген эди.

Алай болса, бек иги иш этилликди. Алайда 
тохтагъан адам къаяны атын билир эди, аты 
белгисизди деп турмай.

ОСМАНЛАНЫ Хыйса.

Озгъан жылны ахыр кюнлеринде Башкъор-
тостан Республикадан бизге уллу къууанч 
хапар келгенди. Россейни Президенти Влади-
мир Путин кёп жылланы ичинде Ата журтха 
керти уланыча къуллукъ этгени, маданияты-
бызны эм санатыбызны айныууна уллу юлюш 
къошуп келгени ючюн жазыучу, тилманч 
Мызыланы Адрайны жашы Къаншаубийни 
Пушкинни майдалы бла саугъалагъанды.

 
Аны Къаншаубийге Башкъортостанны ара 

шахары Уфада республиканы башчысы Радий 
Хабиров бергенди. «Мызыланы Къаншаубий биз-
ни республиканы уллу шуёхуду. Ол кёп жылланы 
ичинде Башкъортостанны Тюркде келечиси болуп 
тургъанды, Россейни бла Тюркню арасында бай-
ламлыкъланы кючлеуге уллу юлюш къошханды. 
Къаншаубий Адраевич – фахмулу адабиятчыды 
эм кёчюрмечиди. Ол Совет Союзда киногъа 
къараучулагъа Тюркню ачханды. Тюрклюлеге 
уа – орус адабиятны. Ол кёчюрюп, тюрк тилли 
окъуучула Борис Пастернакны, Белла Ахмадули-
наны, Мустай Каримни, Къулийланы Къайсынны, 
Мечиланы Кязимни эм башхаланы назмулары 
бла шагъырей болгъандыла», - дегенди ол.

Мызы улу Тюркге Москвада Азияны бла Афри-
каны къыралларыны институтун бошагъандан 
сора баргъанды. Анда Москвада, Тюменьде, 
Краснодарда, Россейни башха жерлеринде 
да жашау журтла, социал объектле ишлеген 
къурулуш биригиуде ишлеп башлагъанды. Баш-

къортостанны ол замандагъы башчысы Муртаз 
Рахимов, таулу жашны тилни, болумну билиуюне 
да эс буруп, аны Башкъортостанны Тюркде ке-
лечиси этгенди. Ол жууаплы ишин да бардыра, 
Къаншаубий адабият жаны бла ишлегенин да 
къоймагъанды. 

Иги уруннганы ючюн Шуёхлукъну Орденине, 
Башкъортостан Республика къуралгъанлы – 100 
жыл» майдалгъа, Башкъортостанны Президен-
тини Сыйлы къагъытына эм башха махтаулагъа 
тийишли болгъанды. Жыл саны жетип, солуугъа 
чыкъгъандан сора бир кесекни ол Дагъыстанны 
Тюркде келечилигинде кенгешчи болуп ишлеген-
ди. Бусагъатда солууда болса да, турист фирма 
ачып, анда кюрешеди. 

Былайда бек биринчиден, 2003 жылда Мызы-
ланы Къаншаубий тюрк жазыучу шуёху Ахмет 
Неждет бла бирге Александр Пушкинни «Евгений 
Онегин» романын тюрк тилге кёчюргенлерин 
белгилерге керекди. Роман «Дунья» журналда 
басмаланнганда, бу эки жазыучу «2003 жылда 
тюрк тилде бек иги кёчюрме» деген номинацияда 
саугъагъа тийишли болгъандыла. Орус класси-
кадан ол дагъыда тюрк окъуучуланы Фёдор До-
стоевскийни бла Александр Купринни хапарлары, 

Борис Пастернакны «Доктор Живаго» романын-
дан кесеклери бла шагъырей этгенди.

Дагъыда Къаншаубий Къулийланы Къайсынны 
тёрт китабын кёчюргенди тюрк тилге, «Малкъар 
поэзияны антологиясын», Мечиланы Кязимни 
назмуларын бла «Тахир бла Зухура» поэмасын 
кёчюрюп чыгъаргъанды. Алгъаракълада Наль-
чикде аны презентациясы баргъанды. 

Мызы улу Решат Нури Гюнтекинни романына 
кёре салыннган «Королёк – птичка певчая» де-
ген телесериалны орус тилге кёчюргенди. Бизни 
окъуучуланы уа Омар Сейфеттинни бла Ахмет Не-
ждетни чыгъармаларын бла къууандыргъанды. 

Пушкинни майдалына да алай бла тийишли 
болгъанды махтаулу жерлешибиз. 

КЕРТИЛАНЫ Сакинат.
СУРАТДА: (солдан онгнга) Радий Хабиров бла 

Мызыланы Къаншаубий. 

Даража

АДАБИЯТХА
КЕРТИЛИК

Ишини ёзеги – элине 
жюреги бла къайгъырыу

Атабий чюй ургъан къая

Юбилей

КЪОНАКЪЛАНЫ Хасан

 Белгилеу  Спорт 

Аллай байрам Жангы 
жылны аллында Черек рай-
онну Огъары Жемтала эли-
ни Чубокланы Алий атлы 
битеулю билим берген мек-
тебинде да болгъанды. Аны 
къураугъа эмда бардыры-
угъа уа юлюшлерин школну 
мектепге дери билим бер-
ген бёлюмюнде ишлегенле 
къошхандыла.

Ингирни бардыргъан юй-
ретиучюле Ностуланы Ма-
дина (школгъа хазырланн-
ган къауум) бла Мусукланы 
Марина (тамата къауум) 
жыйылгъанлагъа устазны, 
насийхатчыны да даражала-
рыны юслеринден айтханды-
ла. Жамауат педагоглагъа 
берген хурметни да энчилиги 
бола келгенин ангылатхан-
дыла.

Устазланы, юйретиучю-
лени да школну директору 
Къудайланы Марат бла мек-
тепни школгъа дери билим 
берген бёлюмюню таматасы 
Мамайланы Римма «Устазны 

бла насийхатчыны жылыны» 
къууанчлы халда жабылгъа-
ны бла алгъышлагъандыла. 
Хар сабий – ол кеси аллына 
бир хунер болгъанын чертип, 
аланы фахмуларын айны-
тыугъа педагогла салгъан 

къыйынны да энчилегенди-
ле. Ызы бла ала ишчилерин 
билим бериу махкемелени 
грамоталары бла саугъа-
лагъандыла.

Жашчыкъла бла къыз-

чыкъла уа юйретиучюлерин, 
устазланы, ата-аналаны, 
башхаланы да назмуну ша-
тык окъугъанлары, жарыкъ 
жырлары, тепсеулери бла да 
къууандыргъандыла. Бизге 
Марат Абдулкеримович бил-

диргеннге кёре уа, алагъа 
элде башха жерде хунерле-
рин айнытырча кружоклагъа 
жюрюр онг да болмагъанды, 
тепсеулеге, жырлагъа да 
сабийлени юйретиучюле 

кеслери тюшюндюргендиле. 
Ол шарт а ала кеслерини 
усталыкъларына уллу кёллю 
болмагъанларын, аны бла 
бирге уа ёсюп келген тёлюге 
да хар нени магъанасын то-
лусунлай ангылатыргъа тал-

пыннганларын кёргюзтеди.
Назмула уа, жаланда орус-

ча угъай, ёз тилибизде да 
эшитилгендиле. Сёз ючюн, 
жемталачы жаш Алтууланы 
Кямранны устазларына атап 
жазгъан назмусун Мусукла-
ны Рамазан окъугъанды. 
Андан сора да, элни ёсюп 
келгенлери аладан юлгю 
алырча адамлары барлыкъ-
лары, ала бла ёхтемленн-
генлерини юслеринден да 
айтылгъанды. 

Ингирде сёлеше, алгъыш, 
ыспас сёзлени ата-ана коми-
тетни башчысы Болатланы 
Лейля да айтханды. Ол ала-
ны барысына да ыразылыгъ-
ын билдирип, жангы жети-
шимле, саулукъ-эсенлик 
тилегенди. Мектепни, сабий 
садны да коллективлери уа 
анга, хар заманда да бо-
лушлукъларын, себепликле-
рин аямагъан бирсилеге да 
ыспас этгендиле. 

Юйретиучюле кеслерини 
башламчылыкълары бла 
быллай жыйылыуну къурагъ-
анларына эмда бардыргъан-
ларына барысы да ыразы 
болгъандыла. Сабийчикле 
уа ахырында «Пусть всегда 
будет солнце!» деген, адам 
улугъа мамырлыкъны кючю, 
магъанасы да къалай те-
рен болгъанын кёпден бери 
ачыкълап келген жырны 
айтхандыла.

МОКЪАЛАНЫ Зухура. 

РФ-ни СК-сыны КъМР-де следствие управлениясыны 
жумушларын электрон амал бла тындырыргъа онг бар-
ды. Ол санда  ведомствода «ышаныулукъну телефону» 
ишлейди, 8 (8662) 77-64-22 номерге сёлешип, аман-
лыкъланы юслеринден билдирирге, право жаны бла 
болушлукъ алыргъа боллукъду. 

Энчи аскер операциягъа къатышханланы соруу-
лары жаны бла телефон ыз да ишлеп башлагъанды:     
8(928)709-73-76. 

Акъылбалыкъ болмагъанланы эркинликлерине бузукъ-
лукъ этилгенде, зорлукъ сынатылгъанда, сабий къыйын 

жашау болумгъа тюшгенде,   123 неда  8(8662) 77-52-
03 номерлеге сёлеширге керекди. 

 Бизнесге чырмаула этилген, чекле  салыннган, право 
излемлери бузулгъан кезиулени юслеринден 8(8662) 
77-25-76 телефон номерге сёлешип айтыргъа боллукъду. 

 Телефонла сау кюнню ишлейдиле. Аланы болушлукъ-
лары бла этилген билдириуле федерал законлагъа кёре 
сюзюледиле. Следствие управленияны «ВКонтакте» эм  
Телеграм социал сетьледе бетлери ачылгъанларын да 
билдиргендиле бизге ведомствону пресс-службасындан.

ТИКАЛАНЫ Фатима хазырлагъанды. 

Жыйымдыкъ къауум 
къуралгъанды

Нальчикде грэпплингден 
регионла аралы эришиу 
къуралгъанды, анга Шимал 
Кавказны битеу республи-
каларындан 400-ге жууукъ 
спортчу къатышханды. 

Битеукомандалы эсепде 

биринчи жерни Къабар-
ты-Ма лкъарны къаууму 
алгъанды. Чеченни келечи-
лери – экинчи, Ингушетия-
дан спортчула уа ючюнчю 
жерледе орналгъандыла.

Кавказны къоруулагъан-
ланы хурметлерине Карача-
евск шахарда эр кишилени 
араларында эркин тутушу-

удан битеукъырал эришиу 
ётгенди. Ол 1979 жылдан 
бери бардырыла ды. Бу 
жол анга къыралны жер-

Эм кючлюле 
ачыкъланнгандыла

«Нальчик» спорт арада 
ауур атлетикадан эм кючлю 
гёжефлени ачыкълар мурат 
бла республиканы чемпио-
наты бардырылгъанды. Аны 
КъМР-ни Спорт министер-
ствосу бла Ауур атлетикадан 
федерация къурагъандыла.

Эришиуге Бахсан, Прохлад-
на, Урван, Черек эм Элбрус 
районладан, Бахсан эм Наль-
чик шахарладан 40 спортчу 
къатышханды. Аладан алчы 
жерлеге Къадырланы Мах-
мут (67 кг.), Бёзюланы Аза-
мат (109 кг.), Согаланы Арсен 
(55 кг.), Османланы Астемир 
(81 кг.), Аслан Каскулов (73 
кг.), Имран Гукетлов (67кг.) 
эм башхала чыкъгъандыла. 

Жашланы тренерле Мак-
каланы Махти, Чеченланы 
Алий, Анатолий Дешев, Чин-
гиз Дахкильгов хазырлагъ-
андыла. 

Гёжефлерибизде – 
«кюмюш» бла «доммакъ»

Къазахстанда тутушууну 
эркин эм грек-рим тюрлю-
леринден «Кубок Нефтяной 
столицы» деген аты бла халкъ-
ла аралы эришиу бардырыл-
гъанды. Анга Къазахстандан, 
Россейден, Азербайджандан 
бла Узбекистандан гёжефле 
къатышхандыла.

Тутушханланы араларында 
республикабызны келечилери 
да болгъандыла. Ала, Россей-
ни жыйымдыкъ командасыны 
санында эрише, майдалла 

да къытхандыла. Алай бла 
«кюмюшню» Амир Кипов, 
«доммакъны» уа Шауаланы 
Малик алгъандыла. 

СУРАТДА: Шауаланы Ма-
лик.

Краснодарда джиу-джит-
суну бразилиялы тюрлю-
сюнден дунияны кубогу 
къуралгъанды. Анга тюр-
лю-тюрлю къыралладан 
1500-ден аслам адам къа-
тышханды.

Анда республикабызны 
«Гладиатор» клубуну спорт-
чулары да жетишимли бол-
гъандыла. Но-Ги бёлюм-

де (кимоносуз тюйюшюу) 
Саид Чегемов хорлагъан-
ды. Ги эм Но-Ги бёлюмле-
де эки кюмюш майдалны 
Абайланы Алимхан къыт-
ханды, Но-Гиде доммакъ 
майдалны дагъыда Канте-
мир Кармоков алгъанды. 
Аланы тренер Залим Пшу-
ков хазырлагъанды.

Чёрчеклик эм тирилик

Алтын майдал, сыйлы ат да

Барысын да озгъандыла

Нальчикде 2006-2007 жыл-
лада туугъан жашчыкъла-
ны араларында боксдан 
республиканы биринчилиги 
бла чемпионаты ётгенди-
ле. Алагъа районладан бла 
шахарладан жюзден аслам 
спортчу къатышханды. 

Кеслерини ауурлукъ къау-
умларында гитче жыл санда 
алтын майдалланы Биттир-
ланы Аслан, Идар Ныров, 
Аналаны Расул, Али Шо-
махов, Настуланы Махум-
мат, Астемир Бекулов эм 
башхала къытхандыла. Эр 
кишиледе Гыжгыланы Юсюп, 
Умар Качалиев, Алан Бор-
сов, дагъыда талай спортчу 
хорлагъандыла. Ала барысы 
да Къабарты-Малкъарны 
жыйымдыкъ командасына 
киргендиле.

Къабарты-Малкъар Республиканы Маданият министерствосуну, «КБР-Медиа» ГКУ-ну, 
КъМР-ни Журналистлерини союзуну, «Къабарты-Малкъар» ВТК-ны, «Кабардино-Балкар-
ская правда», «Адыгэ псалъэ», «Заман», «Горянка», «Советская молодёжь» газетлени, 
«Литературная Кабардино-Балкария», «Ошхамахо», «Минги-Тау», «Солнышко», «Нур», 
«Нюр» журналланы редакцияларыны, «КБР-инфо» информация агентствону,«Эльбрус» 
китап басманы коллективлери «КБР-Медиа» ГКУ-ну радио бериуле жаны бла служба-
сыны таматасыны орунбасары  ШИДАКОВА Татьяна Авесовнаны  ёлгенине уллу бушуу 
этгенлерин билдиредиле эмда аны жууукъларына бла ахлуларына  къайгъы сёз бередиле. 

«Заман» газетни редакциясыны коллективи  корректор болуп ишлеген КУРДАНЛАНЫ 
Исмайылны къызы Сакинатха къарындашы Далхат ёлгенине бушуу этгенин билдирип, 
къайгъы сёз береди.

КУЛЬЧАЛАНЫ Зульфия 
хазырлагъанды.

Бир сейирим, мен командиров-
каланы сюймейме. Эрикген-

ме. Къурулуш биригиуде ишлейме, 
керекни тапдырыучу бёлюмде, ол 
жумушладан къачалмайма ансы, ох 
деп, юйде олтуруп турлукъ эдим, баш-
халача. Алай а бу жумуш манга насып 
тапдыргъаны ючюн а ыразыма анга.

Иш а былай болгъанды. Ол юй-
дегим, айланчукду жашыгъыз деп, 
мени къоюп, бир бурмабаш артистге 

кетген кюнледе, бир да бир бек кюйген 
эдим. Мен къойсам аны, алай боллукъ 
болмаз эди, ол мени къойгъаны ючюн 
а, анамы, эгечими хахайлары да без-
дирип, къууаннган окъуна этген эдим 
ол жол командировкама.

Киреме купеге, киши жокъ. Алай 
барама Минводха дери. Анда уа 

бир жаш тиширыу минеди. Аны затла-
рын жерлерине салыргъа болушама 
да, къолумда телефонума къарап, 
олтурама. Кёз къыйырым бла кёрюп 
турама, тиширыу терк окъуна кюзгю, 
бет бояуларын чыгъарады да, кёзюне-
къашына да къарап, эринлерин бояп, 
аш къанга жарашдырады. Бир затны 
бир заманда ангыламайма: ашаргъа 
олтургъанда, эринлерин нек бояй 
болурла тиширыула?

Ол мени ауузланыргъа чакъыр-
гъанда, унамайма, алай къарачайлы 
тиширыу сюйгенин этдирмей ким 
кёргенди? 

– Мен Нафисатма, – дейди. – Сен а?
– Мен а Сагидме. 
– Къайры ахшы жолгъаса, къар-

нашым?
Айтама былай-былай ишими юсю 

бла барама Москвагъа деп. 

– Мен а, – дейди, – нёгер къызым 
эрге барады да, тойгъама. – 

Сора, мудах болуп: – Кертисин айтсам, 
къууаныб а бармайма, – деп къошады.

– Да нек къууанмайса да нёгер къы-
зынгы насыбына?

– Къууанырыкъ да болур эдим, алай, 
ёчешгенбиз да, къытдырып къойгъ-
анма мен анга. Ким алгъа эрге барса 
экибизден, артда къалгъан бир эсде 
турур саугъа этерге керекди бирин-
чиге. Ненча жашдан тыйгъанма мен 
аны Къарачайда, Малкъарда да! Ол 
обур а, Москвагъа кетип, энди анда 
тапханды кесине эр! 

Кюллюгюм келип, аны да билдир-
мезге кюреше:

– Не затынгы къытдыргъанса? – 
дейме.

– Зумруд, налмас ташлы комплек-
тими берирге керек болуп турады. 
Аны сайлагъан эди, начас. Берирге 
уа сюймейме. Кесим да бек жарата-
ма. Алтынны учуз заманында алгъан 
эдим. Энди уа ала къаллай бир тура 
болурла дейсе? Бек багъадыла.

– Багъа болурла, – дейме, – алай 
не этериксе? Адам сёзюнде 

турургъа керекди. Ол бек арт къыс-
дырыгъынг болмаз. Сыргъа, жюзюк 
да алырса алыкъа.

– Хау, ол да алайды, – дейди жол 
нёгерим. – Алай а, мен тели андан 
алгъа болсам, ол менге алтын мин-
чакъларын берлик эди.

– Да, нек ашыкъмадынг да?

– Ашыгъыб а… Не бек да кюреш, 
къадарынг болмаса. Алай айт-

ханлыгъыма, кимге барлыкъса? Ижа 
улу коммерсант, мени кюсемеди. Сал-
пагъар улу депутат. Ол да алай. Гогуй 
улуна уа кесим унамадым барыргъа. 
Хау, элде балчыкъгъа батып, аны та-
уукъларына аш берип айланмасам а! 
Тауукъ ферма тутады. Эй, сейир этеме 
– тауукъ къалай тутады эр киши?! Бир 
да болмай эсе да, къойла жайсын, 
былай сермеп, аягъындан тутарча, 
тауукъ къуууп айланмай. Гаппо улу тап 
адам эди, алай устазды. Байлыгъы – 
къолтукъ тюбюнде дефтерле, сора 
сизиле тургъан эски окъуу китапла. Бу 
мени болсун деп юйю жокъ, не кюню 
жокъ. Гогуй улу уа халы сатады. Жюн 
халы да болгъа эди, синтетика! Хасан 
улуну уа кийизле жуугъан жери барды. 
Халы сатыучугъа не кийиз жууучугъа 
барды деп, къалай айтдырайым ке-
симе?

– Не бла кюрешесе? – дедим, 
бу оюмланы сылтауларын билирге 
сюйюп.

– Эки тюкеним, сора ательем барды. 
Биринде тыш къыраллы кийимле, 
экинчисинде уа, миллет кийимле тик-
дирип, аланы сатама. 

– Аламыдыла?

– Алмай а! Къап, къап, уялма, 
бу къыйманы Бал чучхурлада 

алгъанма. Танышларым этедиле, 
халалды. Бир сейир затны айтайым 
сенге, къарнашым, ол миллет кийим-
ни кийген, ким болса да, былай тёгю-
люп, оюлуп тургъан санларын бирге 

жыйып, ёсюмюне къошулуп, бир да 
бир субай, ёхтем, ариу болуп къалады. 
Келсенг, сау къайт ызынга, сенге да 
тикдирирме учуз багъасы бла. 

– Ол игиди. Сора налмас, зумруд 
комплектинги берлик болуп тураса.

– Эй, былай къарайма да, сен, 
малкъарлы, бир иги жаш кё-

рюнесе. Болушсанг а менге.
– Не бла?
– Нёгер къызымы тоюна кел да, мен 

а бу мени баш иемди дейим, сени 
кёргюзтюп. 

– Угъай, угъай! Ойнап-зат айта бо-
лурса? Мен…

– Юйдегинг-зат болуп, билирми 
дейсе? Къайдан билликди? 

– Юйдегим да жокъду. Кёкде къуш 
кибик эркинме. Алай… бир да, эки да 
айтма! Аллай ишге къошма мени!

– Бийченг болуп, ол да чырмау тюй-
юл эсе, сора не? Сюйсенг а, тёлеген 
да этерме. 

– Аны бла уа жаныма тие тураса. 
– Сууаплыкъ ючюн окъуна 

бир болушсанг а, къарнашым, нал-
масларым, зумрудларым да кесиме 
къалыр эдиле. Минчакъ къоллу, дей-
ме да, боюнлу да болур эдим.

Не этериксе, мен жумушакъ адам-
ма. Хо дедим. Москвада байрым 
ингирде «Астория» ресторанда тюбе-
ширге дедик.

Айтханыбызча, ол ингирде алайгъа 
келдим да, къарачай тойгъа тюшюп 
къалдым. Ол а арбазда окъуна баш-
ланыучусун билесиз. Нафисат да 
анда, омакъ, ариу. Къууанды мени 
келгениме. Къолтугъума кирип, жангы 
келиннге бла киеуге тартып барды да:

– Инжилхан, танышсанг сюеме. 
Ма буду киеуюгюз, – деди. – Тоюбуз 
коронавирусну заманында болгъанды 
да, кёп адам чакъыралмагъанбыз…

Кертисин айтханда, келинни 
къайгъысы не Нафисат, не мен 

тюйюл эдик. Сора жашла:
– Малкъарлы, бир чанчыл! – деп 

тиледиле. 
Тепсерге уа бек сюйюучюме. Бир 

ариуну сайлап, алай тепседим да, 
алай, бар къайгъыларымы да унутуп. 
Нафисатны да. Ол да, кесине башха 
нёгерле табып, мени къайгъылы 
болмады. 

Ол мени бла тепсеген ариу а Фати-
мат болуп чыкъды, киеуню эгечи. Биз 
бир юйюрлю болургъа деп турабыз 
энди. Ашыкъсам да, тёземе – ол 
тойда болгъанла танып къоймасынла 
деп, сакъал ёсдюре турама. Насып 
дегенинг ма алай, билмей тургъанлай 
келеди да.

МУСУКАЛАНЫ Сакинат.

Ачыкъ ниетлилик эмда жарыкъ халда
Барыбыз да билгенликден, 2023 жыл къыралы-

бызны президенти Владимир Путинни оноуу бла 
«Устазны бла насийхатчыны жылы» деген белги бла 
озгъанды. Аны къууанчлы халда жабылыууна атал-
гъан ингирле республика, муниципал даражалада 
да къуралгъандыла.

Билмей тургъанлай табылгъан насып   
 Хапар

Билдириу

Жамауатха не къадар тынч болурча 

Къабарты-Малкъар Республиканы Маданият министерствосуну, «КъМР-Медиа» ГКУ-ну, 
КъМР-ни Журналистлерини союзуну, «Адыгэ псалъэ», «Кабардино-Балкарская правда», 
«Заман», «Советская молодёжь», «Горянка» газетлени, «Литературная Кабардино-Бал-
кария», «Ошхамахо», «Минги-Тау», «Солнышко», «Нур», «Нюр» журналланы, «Къабарты-
Малкъар» ВТК-ны, «КъМР-инфо» информация агентствону, «Эльбрус» китап басманы 
коллективлери «Адыгэ псалъэ» газетни редактору НАФЕДЗОВА Зарема Хабасовнагъа 
атасы КУГОТОВ Хабас Хапатович ауушханы бла байламлы уллу бушуу этип къайгъы сёз 
бередиле. 

Къабарты-Малкъар Республиканы Маданият министерствосуну, «КъМР-Медиа» ГКУ-ну, 
КъМР-ни Журналистлерини союзуну, «Адыгэ псалъэ», «Кабардино-Балкарская правда», 
«Заман», «Советская молодёжь», «Горянка» газетлени, «Литературная Кабардино-Бал-
кария», «Ошхамахо», «Минги-Тау», «Солнышко», «Нур», «Нюр» журналланы, «Къабарты-
Малкъар» ВТК-ны, «КъМР-инфо» информация агентствону, «Эльбрус» китап басманы 
коллективлери ХАФИЦЭ Мухамед Мусабиевичге къызы ШИФАКУЖ (Хафицэ) Дана 
Мухамедовна ауушханы бла байламлы уллу бушуу этип къайгъы сёз бередиле. 

жерлеринден 200-ге жууукъ 
гёжеф къатышханды. 

Эсеплеге кёре, республи-
кабызны келечилери юч 
майдал алгъандыла. 97 ки-
лограммгъа дери ауурлукъ 
къауумда эм кючлю Зани-
коланы Марат болгъанды. 
Анга «Россейни спортуну 
устасы» деген сыйлы ат да 
берилгенди. Экинчи жерге 
– Лелюкаланы Руслан (92 
кг.), ючюнчюге уа Альберт 
Макоев (79 кг.) чыкъгъан-
дыла. 

Аланы тренер Арсен За-
куев юйретеди.

Элбрусда – эки 
жангы тау-лыжа жол

Минги тауда эки жангы тау лыжа жол 
ишленнгенди. Аны хайырындан учарча 
ызла 2,5 километрге кёп болгъандыла. 
Жолла бусагъатда жарау халда хайыр-
ланыладыла, алагъа ЕР-4 (кёк) эм ЕР-5 
(къызыл) деген даража берилгенди. 
Ала «Пик Терскъол» обсерваторияны 
жаны бла ётедиле. Сакъланнганы-
ча, энди алгъыннгы лыжа жоллагъа 
жетген ауурлулукъ азайырыкъды, 
лыжачылагъа бла сноубордчулагъа 
да эркинирек боллукъду. Дагъыда 
быйыл эки канат жолну ишлеп бошар-
гъа белгиленеди. Ала барысы да уллу 
къурулушну бир кесегидиле. 

Эсигизге салайыкъ: лыжалада учу-
уну жангы жерини проектине кёре со-
лугъанла таугъа машиналаны къойгъ-
ан жерге жууукъдан чыгъаллыкъдыла. 
Анда учуу жолланы узунлукълары битеу 
да 20 километрге жетерикди, канат 
жолла да беш боллукъдула. Ала хайыр-
ланыргъа 2026 жылда берилликдиле, 
деп билдиредиле республиканы Спорт 
министерствосундан. 

ХАБИБУЛЛАХЛАНЫ Зульфия.

Солуу кюнле 
хатасыз ётгендиле

Жангы жылгъы байрам кюнле 
(30 декабрьден 9 январьгъа дери) 
республикада тынч ётгендиле, деп 
билдиредиле РФ-ни МЧС-ини КъМР-
да Баш управлениясыны пресс-
службасындан. 

Кюн сайын ведомство жарсыулу 
жумушлагъа чыгъаргъа хазыр эди. 
Кеслерини борчларын толтура, энчи 
хазырлыкъда 280 адам бла 62 техни-
ка тургъанды. Байрамла ётген битеу 
объектле озгъан жылны ахырында 
къоркъуусузлукъ жаны бла тинтилген 
эдиле. Ол кюнледе уа алада энчи къа-
уумла дежурствола бардыргъандыла. 

Белгиленнген кезиуде 43 кере от 
тюшюу тохташдырылгъанды. Алада 
бир адам ёлгенди. Дагъыда жол-
транспорт авариялагъа къутхарыучу-
ланы энчи къаууму 15 кере чыкъгъан-
ды. Суулада бир тюрлю жарсыулу 
болум белгиленмегенди. 

 Тау жерлени юслеринден айтханда, 
алада курт юзюлюу бла байламлы 
къоркъуу сакъланады. Солуу кюнледе 
ол тийреде 12 кере къарны тюшюр-
гендиле. Курт кеси аллына юзюлюу 
болмагъанды. Минги тауну этегинде 
солугъанла бла байламлы жарсыулу 
болумла да тохташдырылмагъандыла.

Коммунал инфраструктурала да 
авариясыз, тийишли халда ишлей-
диле. 

- Къутхарыучула алагъа салыннган 
борчланы мындан ары да толтурургъа 
хазырдыла, - деп билдиреди РФ-ни 
МЧС-ини КъМР-де Баш управлени-
ясыны пресс-службасыны таматасы 
Кантемир Беров.

ТАППАСХАНЛАНЫ Аминат. 

Туризм

Болум

Къабарты-Малкъар Республиканы Маданият министерствосуну, «КъМР-Медиа» ГКУ-ну, 
КъМР-ни Журналистлерини союзуну, «Заман», «Кабардино-Балкарская правда», «Адыгэ 
псалъэ», «Советская молодёжь», «Горянка» газетлени, «Литературная Кабардино-Балка-
рия», «Ошхамахо», «Минги-Тау», «Солнышко», «Нур», «Нюр» журналланы, «Къабарты-
Малкъар» ВТК-ны, «КъМР-инфо» информация агентствону, «Эльбрус» китап басманы 
коллективлери «Заман» газетни корректору КУРДАНЛАНЫ Исмайылны къызы Сакинатха 
къарындашы КУРДАНЛАНЫ Исмайылны жашы Далхат ауушханы бла байламлы уллу 
бушуу этип къайгъы сёз бередиле. 


